
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БЕНО ЗУПАНЧИЧ

	 

	Орчуулсан Б. Энэбиш, Э. Одмаа 

	 

	ҮДЭШЛЭГ

	Намайг бямба гарагийн өглөө шатны бохир бариул налаад доош гөлийж харсан ямар хачин амьтан зогсож байсан гэж санана. Урьд орой нь хооллосны дараа дотор жигтэйхэн эвгүйрхэж гуанзнаас арайхийж харив (өдөрт 300 илчлэгтэй хоол идэх ч бага л даа). Шөнө нь тайруулсан гар маань таталдаад болдоггүй. Бас тэгээд би аль хэдийнээс их муу унтдаг болов. Бүр чөлөөлөгдсөнөөс хойш цэвэрлэгчийн угааж арчаагүй шатны бохир бариул түшээд өглөө болгон битгий зогсооч гэж өрөвдөн түлхүүрээ надад өгцгөөдөггүй мөн жигтэй хүмүүс шүү.

	Шатаар доош хартал улаан хацарт пэндгэр эр Юрий ирж явав. Тэр сэтгэл нь их хангалуун, гараа хөлчин, хатагтай Эльзатай цуг өгсөхдөө «Ёстой нэг сайхан эд дээ. Та нарын нөгөөдөхтэй ч адилгүй ээ» гэж давтан өгүүлнэ.

	Алтадсан бариултай (эсвэл бариулгүй) ханшаар шил зүүж хүлцэнгүй инээмсэглэх тул Эльзаг хүн бүр «хатагтай» гэнэ.

	Би амьдралаа анзаардаггүй боловч түүнээс уйддаггүй хүлцэнгүй инээмсэглэж явдаг бүсгүйчүүдийг андахгүй.

	Хатагтай Эльза,

	— Үгүй, ямар их манан татаа вэ? Бурхан минь, бас л үйлийг минь үзэх нь гээд амьсгаадсан Юрий рүү харж гүнээ санаа алдав. Гадаа үнэхээр манан хөшиглөсөн байв. Төмөр замын хөө тортог, үйлдвэрийн яндангийн утаа холилдсон Любляны хүйтэн мананд эрүүл хүний ч гэсэн амьсгаа давхцаж, эмгэг хуучны тухай эвгүй бодол төрнө.

	Хатагтай Эльза манан, үе мөчний өвчин, хүйтэн, өтөл наснаас адилхан айдгийг хэн бүхэн мэдэх ажээ. Харин тэрээр үхлийн тухай боддог ч үгүй байсан учир түүнээс эмээдэггүй байжээ. 

	Юрий,

	— Тийм ээ тийм. Орой л наргицгаая гээд инээхэд Эльза,

	— Тэгье, тэгье гээд санаа алдаж, — Дахиад л мал болтлоо ууж амьтны доог болцгоох байх даа гэв.

	Юрий,

	— Уухыг ч нэг үзүүлцгээнэ ээ гээд, — За зарлага ч лав их ууна. Тэр маань алсад хөвдөг онгоцны ахмад шүү дээ. Нэг ууж эхэлбэл ч гурав хоног хундага тавихгүй ээ гэхэд,

	Эльза,

	— Түрүүчийн наргианаар чинь миний шаахай алга болчихсон. Тэгээд бүр ор сураггүй болсон гэж харамсалтай өчив. 

	Юрий,

	— Энэ удаа шаахайгаа сайн хямгадна аа, хө, гэж инээгээд, — Элдэв адал явдал гаргахгүй. Тэгэхэд ч яах вэ, зун цаг байсан. Та үе мөч өвдөнө гэж бодолгүй цэцэрлэгт хөл нүцгэн очсон байж мэдэх юм гэв.

	Би, Эльзагийн үе мөч яагаад өвддөг юм бол, миний нуруугаар бас хөшөөд байх юм. Энэ Юрий бүр нэг хэнэггүй эр. Хүний хэлж байгааг ойлгодоггүй. Ямар хүүхэд биш дээ. Өөрөө л болж байвал гүйцээ. Өөр юм ер падгүй байх нь. Нэг юм яривал дандаа л улс, үйлдвэрчний эвлэлийн байгууллагын мөнгөтэй холбож ярина. Хувьсгалын тухай ярих нь өөрөө тэр үед клерикалын талыг их баримталдаг байсан учраас л тэр. Мань хүн өнгөрсөн үйл явдлын тухай дурсахад дургүйлхэнэ. Би чамайг ер андахгүй. Чи ч олны дунд тэгтлээ уухгүй. Их юм үзэж хашир суусан толгой. Амаа жимийж, эмгэн хумс шиг эврээ нуухтайгаа эр ээ. Авгайчууд яах вэ. Бурцгааж л байг. Тэглээ гээд тэднийг хүмүүс нэг их анзаарах биш гэж бодов. Тэд явсаар үүд хүрэхэд би аргагүйн эрхэнд ёс барьж ёоз муутайхан,

	— Сайн байцгаана уу? гэв. Эльза авгай хуучирсан нэхий хүрмээ тайлж цонхны урд зогсон шингэрсэн хүрэн үсээ самнав. Тэгээд ширээний ард сууж татуургыг нь нээж эхлэв. Тэр өглөө бүр ширээнийхээ татуургыг онгойлгож үздэг учир би эхлээд алиныг нь, бүр сүүлд нь ямар нүдийг нь нээж үзэхийг анддаггүй байв. Тэр энэ удаа ердийнхөөсөө нэг л өөрөөр нээх шинжтэй. Юрийн шогчилсноос болж эвгүйрхээ юм болов уу гэж би бодов. Гаднах манан бүр өтгөрөв. Гудамжны нөгөө талд анивчиж харагддаг «Алтан нар» хэмээх гэрэлт хаяг ч бараг үзэгдэх төдий байна. Унтраахаа мартсан юм уу, аль эсвэл автомат нь эвдэрсэн. Гудамжны трамвайнууд хангир жингэр дуугаран хойно хойноосоо яаралгүй явцгаана. Тэд эргэж тойрохдоо тархи толгой дүйрэм, тэсэхийн эцэсгүй муухай дуугарна. Тэр жигтэй дуунд би бүр цөхрөнгөө барж байв. Бөөн хар манан, уй гуниг, гуанзанд идсэн өчигдрийн төмс, эмчийн бичиж өгсөн халууны эм, зуушны газар уусан дарс зэргийг бодохоос бүр яршигтай санагдав. Тэгээд ч би ер нь яг энд (цементийн тасагт) намагт хөрсөнд хаягдсан үр шиг хөгцөрч ялзрахаар төрсөн хүн биш. 

	Эльза ярвайсхийн нусны жижиг алчууртаа найтааж улаавтар сормуусаа ирмээд гахайн арьсан цүнхээ ухаж ханшаар шилээ эрэв. Тэрээр, миний насны хүнд ямар баяр цэнгэл заяах бил ээ? Баяр цэнгэл гэнэ ээ? Тэр ч бүр аль дивангар өнгөрчээ. Одоо ч өтөлж үхдэггүй ганц муу муур надад хань болж байх шив гэж бодно.

	Овсгоот овжин эр Юрий хуурамч зан гаргаж, «Байна уу, байна уу, хонгор минь, чи бушуухан хүрээд ир. Жаахан юм балгаадахъя, тэгэх үү?» гэж бас даажигнана. 

	Би, Эльзаг хариугүй уйлах нь уу гэж бодов. Би ч түүн шиг авгай байсан бол хэзээний уйлаа. Тэгснээ би, хар яршигтай батгана үргээж байгаа юм шиг гараараа дохиод Эльза руу хартал ширээнийхээ дундах нүднээс хэсэг цаас гаргаж шилээ зүүлээ.

	Энэ үед тэр, үе мөчний өвчин, хорвоогийн бүх зүйлийг умартсан мэт байв.

	Юрий уцаарлаж,

	— Люция бас л хождох нь. Хар залхууг хашраавал таарна гэв.

	Би, мань хүн ч Люцияд юу ч хэлэхгүй л дээ гэж бодов. Би хамт ажилладаг хүмүүсийнхээ занг андахгүй мэддэг болсон юм. Тэр хэзээ ч хэнийг ч зэмлэхгүй. Ганц нэг зэмлэлийн үг санаандгүй дуугарна ч гэж байхгүй.

	Люция долоо хагасын үед ирэв. Тэр амьсгаадан «Сайн байцгаана уу?» гээд трамвайн тухай баахан юм дуржигнав. Тэгээд бичгийн машин тавиастай ширээний ард сууж памбагар уруулаа яльгүй будаж сормуусныхаа будгийг аваад машинаа балбаж гарав. Тэрээр ширээнийхээ ард залуу, үзэсгэлэнтэй, жавхаалаг харагдана. Түүний насны бүсгүй бүхний анхаарлыг татдаг. Тэрээр залуу нас, үзэсгэлэнт царай бусдын анхаарлыг өөрийн эрхгүй татдагийг лавтайяа мэднэ. Люция цахилгаан пийшингийн залгуурыг салгахаар босохдоо ширээний дорсгор буланд оймсоо дэгээдэн урчхав. Уруулаа хазаад, Юрий бид хоёрын ажиглаж зогссоныг хараадхав.

	Тэгээд хуруугаа долоож оймсныхоо урагдсан гогцоог норгоод санаа алдаж,

	— Үйлсгүй юм! Дандаа нэг юманд тээглэх юм гэхэд Юрий,

	— Бурхандаа л мөргө! гэж хэлэн инээв.

	Люция Юрий рүү дуугүй харна. Би эхлээд Люциягийн тонгойхдоо ягаарсан хацар, дараа нь жийсэн хөл рүү нь харсаар байв. Тэгээд юу ч болоогүй юм шиг харахаа больж өглөөний сониноо шажигнуулав.

	Ээ зайлуул, Люция минь! Тэр намайг хараад уурла аа болов уу? Их л тавгүй санаа алдлаа. «Энэ зарлага ч ёстой мангуу толгой» гэж тэр лав бод оо. Би ямар нэг юманд явахгүй бол сонин уншиж, дугтуйд марк наах, баримт бичиг дээр тамга дарна. Бас дуугүй сууж сониноо шажигнуулан Люция руу байн байн хачирхалтай харна. Тэр миний бахдах буюу зүхсэн алин болохыг үл ойлгоно. Намайг бусдын адил элдэв юм ярих гэвэл тэр өөртөө илт тааламжгүй, дуугүй надтай гайгүй харилцана л даа (Эс тэгвэл надаас салахад бэрх л дээ). Түүнд миний нүд тэмцэл, үхэл, асгаруулсан цусны тухай дуртгал мэт харагддаг ажээ. Тэгэхдээ энэ бүхэн түүнд хамаагүй л дээ. Гэвч тэр миний өрөөсөн гартайг минь хараад хий л харамсана. Надад «энэ тэр юм аваад аль» гэж тэр болгон хэлэхгүй. Миний тахир дутууг харгалзахаас өөрцгүй. Манай байгууллагад сүүлчийн удаа орон тоо цомтгоход дарга маань санаа алдаж: «Тахир дутуу хүн ч яалт ч үгүй юм даа» гэж хэлэхэд намайг үлдэх нь гэдгийг ойлгох болтлоо эрүүл хүнээр солих байх гэж бодож байсан байж магадгүй.

	Утас гэнэт хангинав. Люция яаралгүй босож ширээ тохойлдож харилцуурыг авав. Би түүний палаажний дээд ухлаадасны цаанаас пулхгар мөөмний нь хэсэг цухуйхыг харав. Данс хөтлөгч Пезир зуун арван дөрөв дэх өрөөнөөс утасджээ.

	Тэр утсаар чанга дуугарч,

	— Хөөе чи ирээрэй. Чи ч манаргадаг золиг доо! За гайгүй чамайг! «Сэргэлэн хамтлаг» тоглоно шүү. Эхлэхэд нь л харамз! гэв. 

	Люция ширээ рүүгээ очин машинаа түргэн цохисноо над руу гэнэт эргэж харан,

	— Өнөөдөр үдэшлэг болно. Зарлага, та очих уу? гэхэд би бодол болж нэлээд тэвдэн,

	— Юу гэнэ ээ? гэв.

	Тэр,

	— Өнөөдөр үдэшлэг болох нь гэж давтаж хэлээд, — Танд аятайхан санагдахгүй байна уу? гэв.

	Би албаар инээмсэглэж,

	— Чи надтай бүжиглэх үү? гэв. 

	— Бүжиглэлгүй яах вэ.

	— Аятайхан дарс байх болов уу?

	Люция цааш эргээд,

	— Та яах гэж архи их уудаг юм бэ? Биед муу шүү дээ гэхэд нь би,

	— Үгүй ер. Надад тус болдог юм гэв.

	— Та ч нээрэн хачин хүн юм!

	— Юу гэнэ ээ?

	— Та ч ёстой хачин хүн юм!

	Би босон харайж,

	— Чи миний ямар болохыг яаж мэддэг юм бэ? гэв. 

	Миний нүүр минчийн халуун оргив. Би ширээ тулан урагш тонгойж, 

	— Чи ер нь юу гэх гээд байгаа юм бэ? гэж зүхэж сүрдүүлсэн аялгатай асуув.

	Люция айж тэвдэн,

	— Яах ч гээгүй. Би таны дургүйг хүргэх гээгүй юм шүү гэв. 

	Би тайвширч суув. Гэвч Люция дотроо дурамжхан янзтай,

	— Юм ч хэлж болохгүй хүн юм гэж сонстох төдий үглэв.

	Би ч дуугарсангүй духайж сониноо дахин шажигнуулав. Намайг биеэ ажихад Люциягийн бодсон зүйлс илт харагдах мэт болов. Би уурсан гоморхож «Ингэж ч үйлээ үзэж байх гэж! Намайг архидах нь гэх нь үү. Хүмүүс урьд намайг хурандаа түүний зиндааны хэргэмтэн болно гэж бодож байсан ч юм бил үү. Гэтэл миний байж байгаа царай энэ. Ердөө л зарлага. Бүр дээр үед зарлагыг элч гэдэг байжээ. Амьдрал, хүмүүст гомдсон, уур уцаартай ахимаг буурай хүмүүс л урьд элчээр ажилладаг байжээ. Харин одоо сахиул, зарлагыг ууртай, хачин залуус, тахир дутуу хүмүүс хийдэг болжээ. Люция тэднийг андахгүй нь. Цөм архи уудаг гэдгийг нь ч мэдэх нь. Тэд ням гарагийн орой зөндөө тааралддаг л даа. Гурав дөрвөөрөө нийлээд ресторанаар хэсүүчилнэ гэж бодов. Би үнэхээр уурлаж уцаарлажээ. Би Люцияг эрүүл гоолиг бүсгүй, албан тушаалд дэвшинэ гэж хордсон ч байж мэдэх юм. Би бол юундаа ахиж дэвших вэ. Зарлага чигээрээ л мөнх үлдэнэ биз. Надад цалингаас минь их тэтгэвэр өгнө. Боловсролтой Люциягаас би хоёр дахин илүү мөнгө авна. Тэглээ гээд би юугаараа гийгээ вэ! Үгүй тэгэхдээ нарийн яривал надад муудаад байгаа юмгүй. Ажилдаа зүдрээд байгаа юм алга, мөнгө ч бүр хангалттай. Үгүй тэгэхдээ «Хөөе зарлагаа, нааш ир!» гэж хүн бүрийн хэлэх үг л намайг зовооно. Би хурандаа, тэр зиндааны хүн болно гэж үнэхээр бодож байсан байж магадгүй. Мөн л ланчигтай юм даа...

	Люция бичгээ машиндахаа түр болин над руу гэнэт элэгсэг хандаж,

	— Та шуудангийн тухай утсаар лавлаадахна уу? гэв. 

	Би босон харилцуурыг авч эрүүгээрээ цээж рүүгээ даран тогтоогоод дугаарыг эргүүлэв. Над хариу өчихөд би яриандаа болоод харилцуураа эрүүгээрээ дарж байснаа мартан шалан дээр унагачхав. Тэгээд дүрсхийн уурлаж харилцуураа өшиглөчхөөд дорхноо гарч явахдаа,

	— Би л гай болсон юм шиг байх шив дээ! гэж харилцуур унах чимээгээр тооцоогоо түр тасалсан Эльзад Люциягийн ааштай дуугарч хэлэхийг сонсов.

	Юрий,

	— За чи ингэж байдгаа боль! гэж Люцияд анхааруулж хэлээд, — Чиний наад үг чинь чамд гай болно шүү. Чи юмны нарийн учир ойлгохгүй даанч залуу байна гэв.

	Пезирыг өрөөнд орж ирэхэд би тайвшраад ширээ рүүгээ буцан очив. Би сүүлийн үед бүр шалихгүй юмнаас болж байн байн уурлан байж яддаг болов. Тархи толгой мансуурч жигтэйхэн болоод хүн алахаас ч буцахгүй мэт бодогдоно. Тэгээд тайвшрахаараа «Үгүй би юундаа ингэж сүйд болов? Хүмүүс намайг элдэвлээгүй биз дээ? Эсвэл даргын хэлдгээр надад нөгөө «гажиг» гэдэг нь шүглэ ээ юм уу? Үгүй, нэг өдөр уурлаад биеэ барьж чадахгүй бол яана?» гэж бодоход сэтгэл санаа ахин түгшин үймэрнэ. Энэ үед зүүн чихэндээ улаан харандаа хавчуулсан Пезир гараа хармаандаа хийн тасалгаа дундуур нааш цааш алхална. Тэгснээ бичгээ машиндсаар суугаа Люциягийн дэргэд хүрч очоод,

	— Өнөө «Сэргэлэн хамтлаг» чинь больчихсон шүү! Байг л даа! Өөр амьтан хүн ахиу хөлс өгнө гэсэн байх л даа. Социалист оркестр гэдэг чинь тийм л байдаг байх нь. Эрэлт хэрэгцээний хууль гэгч юм байлгүй. За яах вэ, тэд ирсэн бол дарсны маань талыг хөнтөрнө л дөө. Яадаг юм бэ, хө, эгшигт хайрцаг олъё. Ямар вэ дээ, хонгор минь! гэж мөрийг нь чимхээд янцгаах мэт хөхрөв.

	Эльза авгай давхийж цаасаа орхин өөд харав. Пезир эргэж хараад бүр хэзээний цээжилчихсэн юм шиг чанга дуугарч,

	— Люция, чи чимэглэл зүүнэ. Эльза авгай зууш бэлдэнэ. Карлинца ширээ засна. Товчоор хэлэхэд хүн бүрд ажил ноогдоно гээд, над руу эргэж харан, — За анд минь чи бүжиглэж чадахгүй учраас пянз тавина. Эльза, та эгшигт хайрцгаа бидэнд өгнө биз дээ? гэхэд

	Эльза,

	— Өгнө өө өгнө. Тэгэхдээ... гэв.

	— «Тэгэхдээ»... гээд байх юм үгүй шүү.

	Люция инээмсэглэж,

	— Зарлага бүжиглэж болно шүү дээ. Тэр чинь хөлтэй хүн! гэхэд Пезир гайхан нүдээ ирмэж,

	— За тийм дээ гэв.

	Люция инээмсэглэж,

	— Зууш ч амттай болно биз дээ? гэхэд Пезир,

	— Тэгэлгүй яах вэ гээд чихэндээ хавчуулсан харандаагаа авч баахан харандаа хийсэн энгэрийнхээ хармаанд шургуулангаа, — Эльза авгай чинь их чамбай эзэгтэй байгаа юм. Чи түүнийг их уяхан, ялангуяа бууралтаж эхэлснээсээ хойш бүр уяхан болсныг мэднэ биз дээ гэв.

	Люция Пезирыг егөөдөж,

	— Чи өөрийнхөө буурлыг хар л даа! гэхэд Пезир,

	— Би ч бууралтсан л даа! гэж зөвшөөрөн чихээ маажиж, — Тэгэхдээ миний зөвхөн санчиг л цайж байгаа! гэв.

	Би, Пезир маань өөрөө ямар хүн билээ гэдгийг эргэцүүлэн түүний оймсны үйлдвэрт нэг хэсэг ажиллаж байсныг нь санан тэгээд л мань хүн бүсгүй хүний шилэн оймс шиг уян налархай байдаг юм болов уу гэж бодов. Пезир тачигнатал инээж Юрийд дохиод, үүд рүү зүглэснээ бөөн таваг барьж явсан Карлинцатай босго дээр мөргөлдөв. 

	Пезир Карлинцаг тэврэх гэсэн юм шиг гараа алдлахад тэрээр чанга хашхирч,

	— Зайл, асмаг минь, зайлахгүй бол хамаг тавгаараа хар толгойг чинь хага цохино шүү! гэв.

	Пезир түргэн зайлж тонгосхийгээд тамшаан Карлинцаг харж хоцров. Карлинца,

	— Хар лүд, дандаа амаа урчих гэж байна. Өөдтэй юм бодно гэж ер байхгүй гэж ууртай хэлээд, — Юрий? чиний референт бүр шал дэмий хүн. Өрөө хэсэж элдэв юм ярина. Би гэрээсээ таваг авчирлаа гээд Люция руу хандаж, — Ямар хүнд юм бэ? Бас хундага олох хэрэгтэй. Өгөх хүн олдох болов уу? Өгвөл харин би гарын үсгээ зурахгүй шүү. Чи үйлдвэрчний байгууллагын удирдагчийн хувьд зураарай. Тэгэхгүй бол түрүүчийнх шиг талыг нь яйччихна шүү, чи санаж байгаа биз дээ? гэв.

	Тэр үглэсээр тавгаа ширээн дээр тавьснаа авч, шүүгээн дээр тавив. Би түүнийг харан инээмсэглэх зуураа нас нь гуч хүрч, хоёр жилийн өмнө бэлэвсэрсэн хэр нь, эелдэг, цэвэрхэн бор царай нь надад их таалагддагийг ойлгож ядан байв.

	Тэрээр Люция руу хандаж,

	— Хөөе, дарга ирэх гэнэ билээ. Манайхнаас элдэв араншин гаргах вий? гэж би сэтгэл зовох юм. Дарга бас л үглэж өөрөө ариудчихсан амьтан шиг загнана даа. Үүний урьдах цэнгээн дээр манайхан өлгүүрийн хамаг дэгээг мушгиж, харилцуурын утас тасалж, арван долоон жүнз, гучин литрийн дарсны шил хагалсан. Би түүний нь ижлийг олж өгөх гэж хагас жил гүйсэн... Эльзагийн шаахайг нэг нь нуучихсан. Шаахайгаа тайлж, ширээний дор тавиад нөгөө шүлэг бичдэг сахалт хуульчтай цэцэрлэгт зугаалахаар явсан. Бид бөөн инээдэм болж Эльза арай л уйлаагүй гэв. 

	Тэгээд тавгаа барьсаар Эльза руу эргэж,

	— Таныг гомдол гаргаагүй бол шаахайг чинь лав олж өгсөн байх! гэхэд Люция,

	— Та цэцэрлэгт юу хийж явсан юм бэ? гэж сонирхон асуув.

	Тэгэхэд нь Карлинца дор нь угтан авч,

	— Сар харахаар л явахгүй юу? Тэднийг хэн ч анзаараагүй гэж бат итгэсээр эргэж ирэхэд нь хэчнээн инээдэмтэй юм болсон гэж санана. Сахалт маань баяр хөөр болохдоо аспарагус модны мөчир хугалж авчран улаан архинд дүрээд биднийг шавхарч будсан. Хана бохиртуулчихсан чинь бүтэн сар улаан байсан. Зарлага маань ч сүйдэлсэн л дээ. Шал согттолоо уучхаад шохойн тасгийн хурлын танхимын шилэн хаалгыг анзаараагүй. Гудамд гуйвж дайвсаар хаалга хага мөргөөд түгжээтэй өрөө рүү орчихсон. Тэгээд бид элгээ хөштөл инээцгээхгүй юу... гэв.

	Люция Карлинцаг ажиглан харж байтал тэр ахин инээд алдав. Би инээмсэглээд «Үгүй мөн явдалтай авгайчуул!» гэж бодов.

	Карлинца:

	— Үгүй ээ, тэгсэн биз дээ? гэж дуу алдан хэлээд бөх цагаан шүдээ яралзуулан дахин тачигнатал инээв.

	— Биеэ зүсчхээгүй, өрд ороогүй нь л яамай. Тэгэхэд чинь шилний үнэ хадаж өгсөн байсан. 

	Карлинца саваа шүүгээн дээр тавиад ширээний булан дээр Люциятай цуг суун бодлогоширч,

	— За би өөр юу март аа бол? гэв. 

	Тэр над руу, Люция руу ээлжлэн харж түр дуугүй сууснаа,

	— Хөөе! Кофейныхоо сав суулгыг мартчихжээ! гэж дуу алдаад дорхноо үсрэн бууж өвлийн дулаан палаажаа хоёр гараараа засаад хаалга руу зүглэв. 

	Тэгснээ үүдэнд зогсоод,

	— Чи надад туслаарай. Кофе чанаж чадна биз дээ? гэхэд нь миний царай улайж би мөрөө хавчисхийв. 

	Гэтэл Юрий шогчилж,

	— Мань хүн ч маанагтахаа л дөнгөнө дөө гээд инээв.

	Карлинца,

	— Кофе чинь чанаж цөхөх юмгүй. Усны өрөөнд шатдаг хий бий. (Энэ л гол нь юм шиг). Гол нь кофегоо болонгуут л авах хэрэгтэй гэв.

	Тэгээд надад нэг зурвас өгч эгшигт хайрцаг авчруулахаар Эльзагийнх руу явуулав.

	Эльзагийнх нэлээд зайдуу байдаг боловч би трамвайгаар явах гэлгүй ядахдаа салхинд жаахан алхъя гэж шийдэв. Манан бүчсээр байсан боловч гадаа аятайхан байв. Манан татсанаас болж зүрх хэсэг давчдав. Удалгүй нар гарах төлөвтэй байснаа улаан өндөгний баярын үеийн ням гарагийн өдөр шиг тэнгэр цэлмэв.

	Үдийн хоол болж буйг илтгэсэн нарийхан утаа олгойдсон байшингийн сүрлэн дээврүүд тод гэгч харагдаж эхлэв.

	Манай тосгонд ч бас л аятайхан шүү...

	Би замаар алхахдаа бодол болж, Люция «чи хачин хүн» гэж хэлэхдээ их айж өрөвдмөөр байсан шүү. Би бүр нэг хэлэх үгээ хэлж авъя гэж бодсон юм. Ая шалтаг хайгаад олохгүй, айлгах гээгүй атлаа дүрсхийж түргэдэхгүй юу. Тэгээд залхуурдаггүй хүмүүс сайхан юм зөвлөх гэдэг шиг нэг юм хэлэх гээд байх шиг байсан. Насныхаа ихэнхийг шахуу насалсан надад одоо ч өгсөөр байгаа тэр олон зөвлөгөөний ихэнхийг би бага байхдаа ч сонсоогүй юм. Тэрээр өөрийгөө тариачны гаралтай гэдгээ үгүйсгэхийг их хичээдэг юм. Тэр хэдийгээр будаг шунх болдог ч гэсэн (санасан зоргоороо хэчнээн будлаа ч гэсэн) би түүнийг таалдаг юм. Харин тэр маань миний таалдгийг ер мэддэггүй юм. Би түүнийг анх манайд ажиллахаар ирэхэд нь ямаршуу байсныг нь сайн санаж байна. Гимназийн дөрөвдүгээр анги төгссөн (мэдэх юмаар тун хомс) тайрч зассан богино, хавтгай хумстай, тариачны эмээж болгоосон охин байсан юм. Юм асууж ярихаар царай нь улайчихна. Пезир чимхлэх элдэв хачин шог хэлэхээр ичээд минчийчихнэ. Одоо болохоор тооцоо бодох, машин цохих, ирсэн хүмүүстэй хэрхэн харьцахыг зааж сургасан Эльзагаа даапаалж байх. 

	Эльза ч бас сонин, хачин хүн. Тэгэхдээ ууртай жигтэйхэн амьтан гэж үзэж хэрхэвч болохгүй. Ер нь ахимаг насны хүмүүс ч бас нэг хачин байдаг л даа. Би Эльзад элдэв юм хэлбэл хэлэх байсан. Тийм ая шалтаг ч тааралдсан. Тэгэхдээ тэр бол санасныг бодоход үнэхээр даруу хүн. Тэрээр намайг амьтан хүмүүсийг хядсан, адаг сүүлдээ өөрөө арай л алуулчхаагүй адгуус гэж үзнэ. 

	Харин би, савхин гутлынхаа өсгийг товхийтэл хавсран «гүйцэтгэе, нөхөр ахмад аа!» гээд подхийтэл хэлдэг цочмог, залуу цэрэг ахуйдаа түүнтэй танилцаагүй минь харамсалтай. Одоо бол би зөвхөн л зарлага. Хүмүүс намайг хуурамч дүр гаргаж өрөвдөхийг сонсоход аягүй санагдана. Тэд намайг архи уудаг хэмээн зэмлэхийн оронд, тэр ч зайлуул, тахир дутуу юм даа! гэнэ.

	Бас тэгээд «гажигтай юм» гэж бодно. Хэрэв би ямар нэг бүтэлгүй юм үйлдвэл тэд бүр ч их өрөвдөж, «хөөрхий, үйлтэй ч амьтан бол» гэнэ. 

	Намайг түрүүчийн наргианы үед шил хагалж яйчихад «тэр юугаараа төлөх вэ дээ» гэлцсэн юм. Тэд намайг цөм өрөвдөнө. Харин надад бол өрөвдүүлэх хэрэггүй. Би Люциягаар ч энэрүүлье гэхгүй гэж бодоод түүн рүү ахин харав. 

	Тэгэхэд ширээн дээгүүр тонгойн утсаар ярьж байгаа түүний палаажны ухлаадасны цаанаас уян пулхгар мөөмний нь хэсэг цагааран цухуйж харагдав. Би түүнд мэдэгдэхгүйн тул нүдээ халхалсхийгээд мөөмийг нь шунаглан ажихад хамаг бие жигтэй оргив. Өөдгүй хөгшин төгцөг Пезир Люциягийн толгойг эргүүлэх вий хэмээн бодохоос зэвүү минь хүрч байв. Бүсгүйчүүдэд итгэх ч бас хэцүү. 

	Хүний дотор орж, санааг нь мэддэг болоосой! Түр ч гэсэн ороод мэддэг бол аятай юу. Тэгвэл би хэрхэхээ андахгүй... гэхчлэн бодов.

	Харин би урьд нь үе үе яах ч учраа олдоггүй байв. Нэг удаа районы хороонд (тэгэхэд районы хороо гэж байсан юм) гомдол мэдүүлэхэд,

	— Эрхэм минь, сэтгэл санаагаар бүү уна. Тэмцэх хэрэгтэй. Та чинь цэрэг байсан шүү дээ. Ямар нэг аягүй явдал тохиолдвол ирээд бидэнд ярьж бай гэлцсэн юм. 

	Тэгэхэд нь би баахан гомдов. Мэдээж хэрэг, тэмцэлгүй яах вэ. Би үүнийг мэднэ. Тэгэхдээ юугаараа тэмцэх вэ? Би чинь гаргүй мухар амьтан шүү дээ... Бусад хүмүүс надаас хавьгүй ухаантай. Тэд нар социализмын тухай тун яггүй тунгаацгаана. Харин манай отрядынхан тааруухан хүмүүс байсан юм. Би цэрэгт байхдаа байлдагч байсан. Одоо бол ердийн нэг зарлага, зөв л бол бусдынх байлгүй. Миний үйлс яах вэ, нөгөө л «гажиг», мөн ч хачин, тун гайхалтай юм даа. Би тахир дутуугийн тэтгэвэр авдаг. Надад хэр хэмжээнээс минь их шан хөлс өгдөг. Намайг гомдоодог хүн ер байхгүй. Миний завтай гэдэг жигтэй. Сар амарна. Төмөр замын хөнгөлөлттэй билеттэй. «Дайнд тахир дутуу бологсдын суудал» гэсэн тусгай сандалд сууна. Надад өөр юу хэрэгтэй юм бэ? Би тахир дутуу бологсдын үйлдвэр, хиймэл эрхтэн, орон сууц, тэтгэврийн тухай бичдэг «Тахир дутуучуудын мэдээ»-г уншдаг. Тэд «хүмүүс» гэдгийн оронд «боловсон хүчин» гэж бичилгүй «гажиг» гэдэг юу болохыг бичээд өгдөг болбол аятай юу. Би тэр «гажиг» гэдгийн учрыг олох сон гэж өөрийн эрхгүй мөрөөднө. Бас өөр юу хийдэг юм билээ гэж бодно. 

	Районд болсон яриа, даргын надаас асуусан асуулт хоёр намайг мундахгүй зовооно. Дарга маань: «Чи ер нь юугаараа дутсан хүн бэ? Яагаад ийм жигтэйхэн байдаг юм бэ? Чи эд хөрөнгөөр гачигдав уу? Эсвэл орон сууц чинь багадаа юу? Үгүй бол улс нийгэм чамайг анхаарахгүй байна уу?» хэмээн надаас шалгаасан юм. Миний гаргүй, бас олигтой ярьж чаддаггүйг мэддэггүй юм шиг тэгж хоргоогоод яах нь вэ. Намайг нэг юм хэлэхтэй зэрэг л манайхан шал өөр юм хэлээд ятгаж гарна. Тэд цөмөөрөө л чи бол «сүсэгтэн», «гажигтай», бид ямар партизан биш, чи тэвчих хэрэгтэй гээд ятгацгаана. Би ямар, сургуульд сурч байсан биш. Онол ч мэдэхгүй. Ер нь тэгээд товчоор хэлэхэд мулгуу, дүйгүй, мэддэг, санасныгаа олигтой ярьж чаддаггүй хүн гэж бодов.

	Тэгээд би «Крюгер Элизабет» гэж гот үсгээр сийлсэн жижиг зэс самбартай хаалганы хажууд очиж түмэн бодлоосоо сая нэг салж, германаар «эргүүлнэ үү» гэсэн бичигтэй хонхнуудын нэгийг дараад урагдаж салмайн хуучирсан, гутлын ул бохирдуулмаар хивсэнцрийг ажиглан харав.

	Хаалганы цаана хүний хөлийн чимээ сонстон нэг юм шаржигнаад түлхүүр дуугарав.

	Хаалга онгойтол памбайсан хар алчуур нөмөрсөн, цонхийсон хорчгор, их өтөлсөн эмгэн гарч ирэв. Намайг зурвасаа өгтөл тэр урьж орууллаа. Орохтой зэрэг муудсан идэх юм, нафталины эвгүй үнэр хамар сэтлэм ханхлав.

	Үүдний нь өрөө бол их цэвэрхэн юм. Тэнд нь шаазан бариултай шургуулгатай хуучны урт шүүгээ, бас тиролын бүрх малгайтай, Франц Иосиф маягийн сахалтай эрийн зураг хананд нь өлгөөтэй байхыг ажив.

	Энэ үед эмгэн гал тогооныхоо жижиг өрөөний үүдийг нээн нүднийхээ шилийг эрэх зуур

	— Сүүлийн үед хараа минь муудаад гэж итгэлтэйгээр хэлэв. 

	Тэрээр нүдний шилээ олтол нааш цааш баахан бөгтгөнөв. Нүдний шилнийхээ хүрээний дунд хэсгийг цэнхэр торгон туузаар ороожээ. Эмгэн,

	— Ноёнтон минь, шилний хүрээ олдохгүй юм. Гай болж хүрээгээ хугалчхаад гэж үргэлжлүүлэн хэлэв.

	Тэрээр зурвасыг задлан биеэсээ нэлээд хол барин уншаад, 

	— Эльзагаас ирсэн зурвас байна шүү дээ гээд санаа алдав. 

	Тэгснээ гайхаж шилээ дух өөдөө болгоод намайг дээрээс доош сүрхий ажиглаж,

	— Та нарт эгшигт хайрцаг хэрэг бол оо юу? гэхэд нь би хөлөө солбицуулан,

	— Тийм ээ, эгшигт хайрцаг хэрэг болоод гэж бататган хэлэв. 

	Гэтэл эмгэн харамссан дуугаар

	— Үгүй, Нина минь хөгжимгүй болох нь. Эльза бид хоёр радио хүлээн авагч худалдаж авч чаддаггүй гэв. 

	Түүний царай нь бүр цөхрөнгөө барсан янзтай болоход би бие нь муудав уу хэмээн айв. Тэрээр сандал дээр суугаад гараа атгалан,

	— Та нар эгшигт хайрцгийг минь нийгэмчилчих юм биш биз дээ? Эвдчихгүй биз? гэж асуугаад, — Эгшигт хайрцаг маань Нинагийнх минь юм. Тэр маань байнга хэвтэрт байдаг юм. Хорин хоёртойдоо хэвтэрт орсон юм. Эгшигт хайрцаг нь цорын ганц зугаа нь болдог юм. Хараа муутай болохоор уншиж чаддаггүй юм. Хөөрхий минь, тэгээд л зөвхөн хөгжим сонсдог юм. Эгшигт хайрцгийг нь авчихвал бие нь доройтчихно. Эмч нар одоо их удахгүй талийгаач болно гэдэг юм. Ноёнтон минь яах вэ? гэв.

	Би юу ч хариулж чадсангүй. Юм бодох санах арга ч байсангүй. Гагцхүү гайхшаа барж эмгэн рүү харав.

	Эмгэн босоод гудам өөд зүглэж

	— Нааш ир гэж шивнэн хэлээд гудмын эцэс дэх хилэн хөшигний цаадах хаалгыг онгойлгов. Тэнд талыг нь будсан цонхтой цэлгэр харанхуйвтар өрөө байв. Орж очиход эхүүн үнэр ханхалж, хоёр өндөр ор буланд тавиатай харагдав. Өрөөнд цамхаг шиг хоёр өндөр шүүгээ, хилэн бүрээстэй хоёр сандал, жижиг ширээ, том вааран зуух байв. Түүний дэргэд түшлэгт урт сандал дээр нэг хүн хөдөлнө. 

	Эмгэн сандал руу хүрч очоод,

	— Чи минь унтаж байв уу? гэж өрөвдөнгүй асуув.

	Би, их зүдэрсэн бүсгүйн царайг арайхийж ажив. Түүний бууралтсан, өнгө нь цайсан, мушгиж дагзан дээрээ эргүүлсэн үс нь олс мэт харагдах бөгөөд гар хуруу нь хөгшин хүнийх шиг хэрзийнэ.

	Би эмгэний заасан түшлэгт сандал дээр суухад тэр жигтэйхэн муухай чахрав. Эмгэн өөрөө түшлэгт урт сандал дээр суугаад,

	— Салхивчаа онгойлгох уу? Цай уух уу? Жүрж идэх үү? Өчигдөр Эльза хоёр жүрж авч ирсэн. Ноёнтон Юрий Триестээс авч иржээ. Тэнд үнэгүй шахуу байдаг юм гэнэ. Даарч байна уу? гэв.

	Нина намайг халз ширтсээр байв. Би түүний намайг чухам харж байгаа эсэхийг мэдсэнгүй. Нүд нь царай шигээ галгүй, хачин цэхэр харагдав. Би нүд нь загасных шиг ямар жигтэй юм бэ? гэж бодов. 

	Эмгэн яах ч учраа олж ядав бололтой дуугарсангүй. 

	Тэгснээ,

	— Нина... гээд үг нь тасалдан, — Энэ ноён Эльзагийн явуулсан зурвас авч иржээ. Эльза эгшигт хайрцгаа энэ хүнд өнөө үдэш, ганцхан энэ орой хэрэглүүлнэ үү гэжээ хэмээгээд, — Эльза тэгж бич ээ биз дээ? гэж надаас асуунгаа, — Яах вэ, Нина минь? гэв. 

	Эмгэн, 

	— Эгшигт хайрцаг энэ хүнд хэрэгтэй юм гэхэд миний сэтгэл зовж царай маань өөрийн эрхгүй улайв.

	Нина,

	— Өг өө өг... гэж шивнэхэд би түүний жижиг шаравтар шүдийг нь ажив. 

	Тэгээд, 

	— Ээж ээ, өг өө өг гэж давтаж хэлээд, — Өнөөдөртөө дажгүй гэлээ. 

	Эмгэн босож урт банзлаа савчуулан өрөөн дундуур нааш цааш хэд дахин явахад би эгшигт хайрцаг нь хаана байдаг юм бол гэж бодон хойноос нь дагуулж харав.

	Тэр нь Нинагийн орны толгойны дэргэдэх жижиг шүүгээн дээр байв. Санасныг бодвол тийм ч хуучин эд биш ажээ. Чухам яагаад ч юм, тэр эгшигт хайрцаг манай тосгоны ламын хулууны цэцэг шиг том бүрээтэй эгшигт хайрцагтай адилхан юм шиг надад санагдав. Битүүнд ламыг түүнээ цонхон дээр тавьж, тогооч нь дуугаргахад «Гэгээн шөнө, буянт шөнө» хэмээх ая тосгоноор нэг цуурайтдаг сан. Тэгэхэд би маалинга өмдтэй, хөл нүцгэн жаал харайлгаж байсан юм. Гадаа зэврүүн, цас орчхоод байхад эгшигт хайрцаг сонсох гээд дулаан гэрээсээ харайлгаад гардаг байв. Дууны ая, тэр тусмаа харанхуй шөнө бол бүр нэг сэтгэлд минь шингэх мэт таатай сайхан санагддаг байсан юм. Би «түүн шиг эгшигт хайрцгийг бол одоо дааж аваачихгүй» гэж бодон инээд хүрч байв. 

	Энэ үед эмгэн эгшигт хайрцгаа гэрт нь хийж олсоор хэд ороосноо бас л гайхан зогсов. Тэгснээ санаа алдан олсоо задалж тагийг нь нээгээд пянзаа тавилсан газрыг нь тэмтрээд санаа нь зовсон янзтай,

	— Би ажиллаж байгаа эсэхийг нь танд үзүүлье гэв. 

	Тэгээд эгшигт хайрцгаа яаран ажиллуулж пянзаа тавихад чичгэнэж эхэлснээ тас нясхийх дуу гарав. Пянз нь элэгдсэн бололтой, зүү нь ганц дугуй зурвас дээрээс хөдлөхгүй байв. Би «гвардийн ахмад, гвардийн ахмад» гэдгээс өөр юу ч ойлгосонгүй. Би, ингээд л эргээд байдаг юм болов уу. Хачин юм даа. Ёстой зүүдэлж байгаа юм шиг болох нь уу? гэхчлэн бодов.

	Нина өндийсхийгөөд,

	— Би танд наад пянзыг чинь аль хэдийн муудчихсан, хэрэг байхгүй гэж хэлсэн шүү дээ гэхэд эмгэн гайхан мэгдэв. Тэрээр эгшигт хайрцгаа зогсоон гэрт нь хийнгээ,

	— Та нарт пянз бий биз дээ? гэхэд нь би,

	— Бүжиглэцгээе гэвэл ололгүй дээ гэв.

	Эмгэн толгой дохин,

	— Нээрэн тэгнэ дээ гэснээ ахин тээнэгэлзэж, — Нина, энэ хүн эгшигт хайрцгийг минь авч явбал чи дургүйлхэхгүй биз? гэж асуув.

	Нина,

	— Наад хүн чинь авч явж чадахгүй шүү дээ. Гаргүй юм гэж шивнэхэд хоолой нь нэг л хачин дуугарав.

	Миний царай улайж гайхаш тасран юу ч хэлж чадсангүй. Эмгэн нүдээ эргэлдүүлэн харамсалтайгаар,

	— Ээ, бурхан минь! Би анзаарсангүй. Тэд яагаад таныг явуулав? Энэ эгшигт хайрцаг чинь зургаан кило хүнд. Тийм биз дээ, Нина? гэхэд Нина,

	— Зөөгч дуудах уу? гэж шивнэв. 

	Би,

	— Зүгээр, зоволтгүй. Би трамвайнд суучихна гэж яаравчлан хэлээд инээмсэглэв.

	Эмгэн,

	— Тэгвэл би трамвайнд хүргэж өгье гэхэд би ахин инээмсэглэв.

	Би «Их баярлалаа, баяртай» гэж хэлээд гүйх шахам гарч одов.

	Эмгэн,

	— Та нар маргааш өглөө авчирч өгөөрэй! гэж шатан дээрээс араас минь чанга гэгч хэлэв.

	Би,

	— Тэгнээ тэгнэ. Зоволтгүй гэж хариу чанга хэлэн цааш явав.

	Гадаа гараад эрүүл агаар гүнзгий амьсгалж, «Ямар хачин үнэртэй юм бэ!» гэж бодов. Намайг трамвай хүлээн зогсоход хот дээгүүр хөшиглөсөн мананг нэвтэлж нар түр гийн эгшигт хайрцаг дээр тусахад нэг юм гялсхийв.

	Эгшигт хайрцгаа өргөж харвал бариулын нь хажууд тогтоосон жижиг хавтгай төмөр дээр «Хайрт Нинагийнхаа дөчин насны ойд. Эльза, ээж нараас чинь. 1939— XII— 23» гэж бичсэн байв.

	Би «Эльза чинь ийм хүн юм бий?» гэж бодов. Тэрээр саяхан болтол үе мөчний өвчтэй инээдэмтэй хачин хүн шиг байснаа одоо надад бүр шал өөр санагдав.

	Энэ үед эцэг маань бодогдож түүний хөршдөө зээллэгийн баталгаа бичиг хийж өгөөд сүүлд нь үүнийг төлөх гэж усан үзмийнхээ модыг худалдчихсаныг санав. Хувьсгал болж зарим хүнийг өөд татаж, заримыг нь нуга дарсан, энэ Эльза яагаад түүнд өртөлгүй өнгөрөв. Хийх ажилгүй байсан юм болов уу? Эднийг аяндаа үхтэл манай энд ямар нэг өөрчлөлт болохгүй гэж үү? гэхчлэн бодсоор би трамвайнаас бууж түргэн алхав. 

	 

	 

	Арван хоёр цагаас өмнө амжиж банканд очих ёстой байв. Үдээс хойш Мишко бид хоёр «Крим» хэмээх зуушны газар очиж Острийн улаан дарс тус бүр хоёр аягыг захив.

	Бид хоёр, цагаан төмрөөр хулдсан лангуу тохойлдон дуугүй зогсох зуур гурав дахиа уучхаад ярьж гарна гэж би сайн мэдэж байв. Мишко маань надтай адил «том дарга». Тэгэхдээ зарлага биш сахиул шүү.

	Бид тийнхүү лангуу тохойлдон дарсаа ууцгаав. 

	Тэгээд би,

	— Мишко би нутагтаа бүрмөсөн явчихвал ямар вэ? Чи юу гэж бодож байна вэ? гэхэд Мишко,

	— Муусайн авгай нараар юу хийнэ! гэж хэлээд шал руу нулимж, — Манай нэг муу авгайд миний тэтгэвэр л хэрэгтэй байжээ. Фүү! гэв.

	Би,

	— Мишко, би ч энд цаашдаа амьдаршгүй нь. Би олигтой хүмүүстэй тааралдсангүй гэхэд Мишко,

	— Манай тэр муу гахай, миний мөнгөнд шунаж надтай суусан юм. Тэгдэг л хүмүүс. Намайг жижүүрлэх хооронд завхарсан юмнуудтай шалиглана. Тийм жигтэйхэн амьтныг чинь би яах вэ? гэв.

	Би юу гэх учраа ч олсонгүй. Итгэхэд бэрх юм. Гэхдээ би Мишког сайн мэдэх учир хэлсэнд нь үнэмшив. Мишко хаа ч гэсэн үргэлж илэн далангүй үнэн хэлдэг хүн. Тэр маань өрөөсөн нүд нь сохор юм. Мань эрийг энгийн цагт харахад сүрхий хүн шиг байдаг ч гэсэн эрүүл ганц нүднээс нь нулимс асгарахад үнэхээр өрөвдмөөр хэцүү байдаг юм. Би Мишкогийн хэрхэхийг ч бас үл мэднэ. Тэгээд аргагүйн эрхэнд мөрөө хавчисхийн,

	— Чи харих сан гэж ер санахгүй? гэж асуухад Мишко дуугүй зогсож байснаа,

	— Золиг минь, чи миний найз юм бол надад ний нуугүй хэл, хө! Бид хоёрыг тэртээх уулын хормойд аттакт ороход чи нэг хайртай хүүхнийхээ тухай ярьдаг байсан... гэв.

	Мань хүн андуурчээ. Би тэгэхэд хулгана шиг жижиг шүдтэй тэр сувилагчийг мэддэггүй байсан юм. Харин түүний тухай Мишко болон хэн нэг хүнд яриагүй. Би түүний талаар зөвхөн өөрөө өөртөө л хэлдэг байсан юм. Тэгээд би сүүлд нь гаргүй болоод аттакт орохоо больж бараг дуугаа хураах дөхөв.

	Мишко,

	— Би ер нь тэгээд яах вэ? гэхэд нь би түүнд юу ч зөвлөж чадсангүй. Харин Мишко бол надад ямар нэг юм зөвлөж чадах л даа.

	Би,

	— Мишко, хэрэв би нутагтаа явчихвал тэрсэлсэн болох уу? гэхэд Мишко,

	— Муу авгайгаа хөөчихвөл хэн хувцас хунарыг маань угааж, хоол унд хийх вэ? гээд, — Гуанзаар хэсэж яваад сүрьеэ авчихна. Хар золигийг бусадтай завхайрдаггүй бол, би ч бүхнийг тэвчинэ л дээ. Харчуул дагаж савсганаад байхаар нь бүр нэг ой гутах юм. Би муухай санагддаг юм бол яах гэж надтай суусан юм бэ? гэв.

	Мишкотой ярихад тун хэцүү байлаа. Тэр маань ёстой нэг тамаа цайжээ. Бид хоёр Истрийн улаан дарсаа балгасаар мансууран толгойгоо нийлүүлцгээн нэгнийхээ бүрэлзсэн нүд өөд харцгаав.

	Би,

	— Мишко минь! Би нутагтаа явчихвал оргосон болох уу, үгүй юу? Цэрэг хүнд оргох гэдэг бэрх шүү. Би энэ янзаараа амьдаршгүй. Энэ хүмүүс нэг л биш гэв. Найз минь юм дуулаагүй юм шиг ер ажрахгүй байснаа гэнэт ангайж,

	— Муу авгайг алчих уу? хэмээн хашхирах шахан чанга дуугарахад би,

	— Салах ёс гүйцэтгэхгүй явчихвал оргосон болох уу, үгүй юу? Ер нь би яах вэ? Бүх юм минь бүтэлгүй байна. Элсэн дээр шидэгдсэн загас шиг тарчилж байна! гэв.

	 

	 

	Пезир, Юрий хоёр ханцуйгаа шамлачхаад шүүгээ зөөнө. Карлинца зогсоо зайгүй үглэсээр ширээгээ засна. Эльза авгай талх хэрчиж, хоёр хүүхэдтэй, гучин тавтай бэлэвсэн нягтлан бодох Марьета талханд тос түрхэж, загас, хиам давсалсан өргөст хэмхтэй зууш бэлдэнэ. Люция өрөөн дундуур шат чирч тайзнаас чимэглэл зүүнэ. Түүнд турь муутай, ухаан сэхээгээр бүр ч тааруу хорин настай бичээч бүсгүй Альбинца тусална.

	Пезир Люцияд илүү талтай байсан авч гэмгүй царайлан түүний хөлийн булчингаас байн байн чимхэнэ. Альбинцагийн хөл нь чүүчгэр атлаа бас жаахан майгадуу ажээ. Дөчтэй тариачин, цэвэрлэгч Пепца хог хичээнгүйлэн шүүрдэж шил, хаалганы бариулыг арчина. Референт Еглич, минчгэр хацартай Ловро нар торхтой дарснаас шилэн саванд юүлнэ. Юрий тэднийг байн байн сэм ажна. Би Истрийн улаан дарс ууж жаахан согтсон боловч тэднийг үдэш болохоос өмнө согтчих вий хэмээн Юрийн болгоомжилж буйг мэдэж байв.

	Пезир дарстай учирсан хүмүүс чинь уулгүй яах вэ гэсэн юм шиг тэднийг атаархангуй харж дэвэргэнэ. 

	Би тэр хөл үймээнийг харж хаалганы хавьцаа зогсоод «Ингэж байх хэрэг ер юу байна вэ?» гэж дотроо үглэв (би юм уух бүрдээ санаснаа ийнхүү дахин давтан үглэдэг юм).

	Тэдний шал дэмий юманд тэвддэг, түүнээсээ болж сүүлдээ маргалдацгаадгийг бодохоос инээд хүрнэ.

	Би «Ийм жигтэйхэн хүмүүс хаанаас заяадаг байна аа?» хэмээн өөрөө өөрөөсөө асуугаад хариу өчиж үл чадна.

	Тэд нэг газар эргэлдэж, бөөн цаастай зууралдан бичгийн машин балбаад тэр нь байхгүй бол хорвоо нараа тойрч эргэхээ зогсох юм шиг бодно. Тэд тухайн үеийнхээ зан араншин, социализмд үнэнч эсэх, арга саам зэргээсээ хамаарч социализмын тухай үнэн сэтгэлээсээ унтууцсан байдалтай хүүрнэнэ. Тэд магтвал баярлана. Бэртэгчин, оппортунист, амиа хаацайлагчид сувдгууд гэвэл сэтгэл санаагаар унана. Тэр сувдгууд ямар нэг аргаар ахиж дэвшихийг эрмэлзэнэ. 

	Гэвч Люблян хотын өдөр бүр нь тэднийг чамбайхан атгах учир тэд торонд өртсөн хэрэм шиг аргагүйн эрхэнд дороо дэвхэцнэ. Урагш давших амьдрал, хүн дүүрэн чихсэн автобус зогсоолынхоо хажуугаар шуугиулж өнгөрдөг шиг тэднийг анзааралгүй одно. Автобус... автобус бол замын тойруу дээр дохиогоо дуугаргаад заалтын дагуу эргэнэ. Түүний явах чиг тодорхой учир замаа л барих хэрэгтэй. Зарим хүмүүс итгэлгүйдээ, хүлээх чадалгүйдээ, замын хажууд аргаа баран цөхөрч сөхрөн унана. Зарим нь эргэж харан цааш одно... 

	Ёстой нэг эргүүтсэн сурвалжлагч л энэ тухай тэмдэглэлийнхээ дэвтэрт сандарч байж нэг юм эрээчээд яваад өгсөн хүмүүсийг гүйцэх гэж тэвддэг байх даа.

	Энэ бүхнийг хэн ойлгож шударгаар тунгаах вэ? Юу ч атугай би л биш бол харалган, өрөөсгөл талтай хүн. Би өрөөсгөл талгүй байж чадахгүй гэдгээ ч өөрөө мэднэ. Би гэртээ байгаа сан бол «энэ нь зөв, тэр нь буруу. Бид үүний төлөө тэмцээгүй» гэж хэлэх сэн. Харин энэ хотод энэ бяцхан Вавилонд би тэгж ярьшгүй. Энд Соломоны цэц, эхийн ухаан сэтгэл хэрэгтэй.

	Би тэднийг ажиглан зогссоор байв. Тэгээд Люцияд хуйлаастай өнгийн цаас, Эльзад шинэ загасан талх авч өгөөд Карлинцад ширээ засах, Магдаленад жүнз тавилахад нь туслав. Хөөрхий Магдалена эцэггүй хоёр хүүхэдтэй, нэг нь сохор, нөгөө нь дүлий юм.

	Юрий,

	— Манай үйлдвэрчний байгууллага ч нэг юм бүтээе гэж баривал ч алзахгүй гэж сэтгэл хангалуун өгүүлэхэд Пезир өлгөн авч,

	— Үдэшлэг зохион байгуулахдаа хүрвэл ч бүр лут шүү. Харин Ловро маань даанч нарийн бичгийн дарга нь биш нь харамсалтай. Ловро болсон бол ч дандаа үдэшлэг хийцгээнэ. Харин тэр үед л мань хүнийг машинд хавьтуулж болохгүй дээ гэв.

	Ловро,

	— Дэмий юм битгий донгосоцгоо! гэж булзахад өргөн палигар нүүр нь тосолсон юм шиг гялалзаж байв.

	Тэрээр, 

	— Би замаасаа гажаагүй яваа хүн шүү. Харин чи ч мундахгүй мунгинадаг шүү гэв.

	Пезир дуулаагүй юм шиг байснаа,

	— Эльза, эгшигт хайрцаг хаана байна вэ? гэхэд би ихэд мэгдэн сандрав. 

	Ээ, Эх дагина минь нөгөө эгшигт хайрцгийг нь хаана орхичхов? 

	Эльза талхаа хэрчихээ больж,

	— Үгүй, нээрэн тэр чинь хаана байна вэ? гээд хутгаа барьсаар над руу эргэж, — Зарлаг аа, чи эгшигт хайрцгаа хааш нь хийчхэв ээ? гэхэд Пезир,

	— Мань хүн яасан хачин байх юм бэ? Солиорсон юм биш байгаа даа? гэж шивнэв.

	Тэд цөм дуугаа хураан над руу гөлөрцгөөнө.

	Би яах ч учраа ололгүй баахан мэгдэж зогссоноо,

	— Би трамвайны суудал дор тавиад мартчихжээ гэж хэлээд час улайв.

	Пезир

	— Мөн дөө! Эгшигт хайрцгаа трамвайнд мартаж байх! гэхэд Эльза,

	— Ээ бурхан минь! хэмээн гаслаад, — Хөөрхий муу, Нина минь! Би бүр ёр шиг нэг муу юм болно гэж зөгнөөд байсан юм гэв.

	Юрий,

	— Дугаарыг нь анзаарсан уу? гэж айвуухан асуухад би мөрөө хавчисхийн элэнцгийнхээ дугаарыг надаас асууцгаана вэ? хэмээн бодов.

	Пезир уцаарлаж,

	— Трамвайныхаа дугаарыг ч мэддэггүй! гэж чанга дуугарахад Лавро,

	— Чи битгий бархираад бай. Яваад утаст гэж түүнд хэлэв. 

	Пезир зэргэлдээх өрөөнд дуугүй ороод удалгүй эргэж ирэв.

	— Зарим нь хариу өгдөггүй, зарим нь яриад салдаггүй. Кондуктор нь солигдчихоо л доо гэв.

	Эльза,

	— Тэгэлгүй яах вэ... гээд бүр цөхрөнгөө барж сандал дээр суугаад, — Одоо өнгөр өө! гэхэд нүдэнд нь нулимс гүйлгэнэв.

	Ловро босож, 

	— Хөөе авгайчууд аа! гэж нэлээд шазруун хэлээд, — Хорвоод шударга хүмүүс байлгүй яах вэ. Би тэр эгшигт хайрцгийн чинь хойноос явлаа гэв. 

	Тэрээр торхны цорго дор шилэн сав тоссон Еглич рүү харамсалтай хараад үүд рүү түргэн алхав. Би түүнтэй цуг явах гэтэл, тэр намайг түлхэн,

	— Хэрэггүй. Би олно. Хорин минут болоод ирнэ гээд доошоо шатаар морь шиг пижигнээд алга болов. 

	Би бүр яах ч учраа олсонгүй. Эльза ч бас эгшигт хайрцгаасаа өөр юм бодох сөгөөгүй болжээ. Гар нь татганаад, харахад өрөвдмөөр болчихжээ. 

	Эльзагийн оронд Магдалена хиамыг нь хэрчсэн боловч дэндүү зузаан зүссэн учир тэд муудалцав. Альбинца эвлэрүүлэх гэж оролдон,

	— Дарга одоо ирнэ. Та нар ингэж байх. Чи нимгэн зүс, чи тайвшир гэв.

	«Энэ муу үдэшлэг ч гайгүй байна» хэмээн би лав л гурав дахин бодов. Үдэшлэг хийхэд эгшигт хайрцаг байхгүй болох ч ёстой падгүй хэрэг. Харин муу Нина л хөөрхий байна. Би ер нь яаж балрав аа? Хөгширч байгаагийн л шинж байх даа. Гараа тайруулаад есөн жил, гэрээсээ гараад арван жил боллоо. Би их уцаарладаг, бас нөгөө «гажиг» гэгчтэй болжээ... «Мэргэжлээ солихгүй» бол бүр горьгүй нь. Үгүй тэгэхдээ яаж солих вэ? Болдог бол өөрөө өөрийгөө «мэргэжүүлэх сэн». Мэргэжлээ солиод энэ бузар үүрийг хаяж одох сон гэхчлэн би бодов.

	Хагас цаг, цаг өнгөрсөн боловч Ловро эргэж ирдэггүй. Пепца хаалганы бариул цэвэрлэж, Юрий Пезиртэй эвсэн сандал зөөсөөр. Люция ваартай цэцэг нэг газраас авчрав. Эльза авгай гутарсан хэвээр, Магдаленагийн барьсан нөгөөх хиам олигтой хэрчдэггүй хутгыг нь харсаар байв. Еглич дарсаа яаралгүй юүлэн дотроо тавтай инээмсэглэнэ. Тэрээр дагз руугаа унжсан туг үсээ байн байн засаж сууснаа марш исгэчин аялна. Тэдний ажил гэж бүр хоолойгоор татаж байв. Харин үдэшлэгт бэлдэж буй хэр нь талийгаачийн хойноос буян үйлдэх гэж байгаа юм шиг урам муутай харагдацгаав.

	Би, «миний хойдохыг үйлдэх гэж байгаа юм шиг байх шив дээ. Намайг яваад өгөхтэй зэрэг л оршуулсан юм шиг дороо таг мартана даа» гэж бодоод зэргэлдээх өрөөнд орж цэвэрлэгчийн сойз, шүүр, алчуураа хадгалдаг ханын шүүгээнд сэмээрхэн орж нуугдан хүлээв.

	Эхлээд Пезир,

	— Энэ зарлагаас хагацахгүй бол горьгүй шүү. Баримт бичиг гээгээд бид цөм шоронд орно шүү. Яачихсан хүн бэ? Дурласан юм уу, эсвэл тэрсэлж байгаа гэхэд Альбинца,

	— Төлж өгөг! хэмээн дуу алдав. Тэгэхэд нь Юрий,

	— Төлөг, төлөг! гэнэ шүү гэж хорыг нь маажаад «төлөг» гэх «энэ зарлагатай ингэж үйлээ үзэж боллоо» гэж хэлэх ч амар даа. Харин тахир дутуу хүнийг та нар яаж хална гэж бодож байна? Та нарын толгой тархи мансуураагүй биз? гэхэд Еглич өлгөж аван,

	— Ү-нэ-хээр ма-н-суур-чээ. Хэн ч хэ-зээ ч юу ч ма-рт-даг-гүй юм шиг үү? Га-й-гүй хэ-в-тэ-нээ! гэв.

	Люция,

	— Та аядаж хайрла. Сүйд болох нь шив дээ? гэв. 

	Пезир,

	— Мэдээжийн юм ч мэдээжийнхээрээ шүү дээ. Мань хүнд итгэх арга алга. Хөөрхий дөө, урьд партизануудтай цуг дайтаж явсан, одоо юу ч хийх чадваргүй болжээ гэдгийг нь санахаас өрөвдмөөр юм гэж цааргалахад Еглич,

	— Ха, ха, тэгэхээр чи өөрөө сүрхий чадвартай эр байх нь ээ... гэв. 

	Пезир уурлаж,

	— Би хэлснээсээ хэний ч өмнө буцахгүй. Намайг өрөөсгөл ханддаг гэж хэн ч хэлэхгүй. Манай зарлага даанч унхиа байхгүй. Бүр дүүрсэн амьтан. Түүнийг нэг тийш нь аргалж өгөөд оронд нь эрүүл, ухаантай хүн олж авсан дээр гэхэд Еглич,

	— Эхлээд чамайг нэг газар аргалж өгсөн нь дээр байлгүй гэж хэнэг ч үгүй дуугарав.

	Пезир,

	— Хөөе, чи юу гэнэ ээ? гэж шазвалзаад, — Би чиний өөлөөд байдгийг чинь бишгүй сонслоо. Чи юу гэж элдэвлээд байгаа юм бэ? Чи ч овоо хувьсгалч байжээ? гэхэд Карлинца,

	— Мань хүн ч даанч өрөвдмөөр шүү. Та нарын хэлэх юм чинь тийм их хурсан юм бол яагаад нүүрэн дээр нь ил хэлдэггүй юм бэ? Нүднээс далд түүнийг ингэж муулаад яах юм бэ? гэв.

	Пезир тээнэгэлзэн,

	— Энэ муусайн зарлагууд ч... гээд эргэж харан, — Ёстой үхэр хулгана л гэсэн үг гэлээ.

	Энэ үед харанхуй болж эхлэв. Би хананыхаа шүүгээнд, тоостой алчуураар нулимсаа арчсаар суув.

	Энэ үдшийн цэнгээнийг үхлийн сүүдэр нөмөрсөн мэт өрөөнд чив чимээгүй болов. Яг тэр үед Ловро бага зэрэг шавар болсон эгшигт хайрцаг барин орж ирэв. Түүнийг нь Эльза авгай авч Пепцад чийгтэй (дараа нь хуурай) алчуураар арч гэж хэлээд санаа нь амарсан янзтай санаа алдав. Би ч бас цогшсон нүүрс дээр сууж байгаад боссон юм шиг санаа амарч шүүгээнээсээ сэм гаран гар нүүр угаах өрөөнд орж нүдээ хүйтэн усаар угаагаад өрөөндөө эргэж оров. 

	Би Ловро руу хүрч очин талархах гэтэл тэр нэг л урам муутай байв.

	Би түүний Егличид шивнэн,

	— Дарь эх минь! Би төмөр замын хаалт даваад орчихсон, манан гэж жигтэйхэн. Дахиад торгууль төлөх боллоо гэж хэлэхийг нь сайн сонсов.

	Еглич,

	— Ээ, хар шулам. Юун их яарч тэвд ээ вэ! гэж харамсан хэлэв. 

	Ловро бөөн баяр болон ард нь дэвхцэж байсан намайг хараад,

	— За зарлага минь! Айдсаа харьтал архид! гээд жүнз дүүрэн дарс хийж өгөв. 

	Би дөхөж суугаад түүнийг нь ганц амьсгаагаар хөнтрөхөд Карлинца сандарч,

	— Хөөе та нар наадахаа битгий согтоочхоорой. Наадах чинь орой кофе чанах юм шүү гэв!

	 

	 

	Намайг хариад эргэж ирэхэд Пезир хар костюм өмсчихсөн тасалгаа дундуур яван зочид угтаж байв. Том өрөө тэр аяараа хурц гэрэлд умбаж, ширээ засан сандлыг нэг эгнээ болгон тавьжээ. Гэрлэн чимэг, чийдэнгийн цаасан бүрхүүл дүүжилсэн бүжгийн тасалгаанд улаан дэнлүү асаатай байлаа. Харин Юрий улаан дэнлүү зохимжгүй гэж итгүүлэх гэсэн боловч цаадуул нь улаан өнгө бол төрийн, албан ёсны өнгө хэмээн санал нэгтэй өчиж хааш ч хөдөлгөсөнгүй. Хүлээн авагч, эгшигт хайрцгийг гудам дахь жижиг ширээн дээр тавив. Пезир тэдгээрийг өөрөө ажиллуулна гэж тунхаглав. Учир юу гэвэл намайг эв дүйгүй, унагаад хэмхэлчихнэ гээ л дээ.

	Эхлээд, өндөр өсгийтэй шаахай, дэдгэр пальто өмссөн Карлинца орж ирэв. 

	Пезир түүнийг угтан нахилзаж бахархсан хуурамч дүр гарган,

	— Эрхэм хатагтай, таныг ийм жавхаатай явахыг харахад нэн таатай байна хэмээн налигнав.

	Карлинца над руу харж инээмсэглээд,

	— Эрхэм ноёнтон гуай, удахгүй Люция ирнэ. Та шилдэг цэцгээ гамнаж байгаад түүнд барь гэхэд Пезир балмагдаж,

	— Хараач хө, адтай авгай байх нь! Айхавтар хорон хэлтэй бөднө юм! гэв.

	Энэ үед Еглич жолоочийг гулдран орж ирэв. Ловро урдын адил савхин цамцаа өмсчихсөн, хөл дээрээ арайхийн тэнцэж харагдана.

	Еглич,

	— Нөхөр Ловренций урагшаа! хэмээн хөөргөж, — Танкчны суудал бэлээн. Тийм биз дээ нөхөр Пезир ээ! гэхэд Пезир

	— Бүр эрээ цээрээ алдаа шив дээ! гэж харамсангуй өчөөд, — Та нар юундаа ингэж яар аа вэ? гэв.

	Еглич (үрчгэр царай нь гэнэт нэг их шаналсан янзтай болж)

	— Ноёнтоон, ноёнтоон, танкчин байх гэдэг тун ховор тохиолдол шүү. Нөхөр Ловренций танкчин байсан юм. Та нар мэднэ биз дээ? Танканд чинь машинаас жишээлбэл турж үхэхээс их бензин хэрэгтэй байдаг юм шүү дээ! гэхэд Пезир учрыг үл ойлгон,

	— Турж үхэх гэнэ үү? хэмээв.

	Еглич,

	— Тийм, тийм, чи өөрөө Турсага гээд лаглагар жолоочоо надтай хамсан босго давуулах зуураа Турсага бол эмгэн хумс, тахиа юм уу, хөгшин муурыг л дайрч ална биз. Харин танк гэдэг бол уу?.. гэхэд Карлинца, гэнэт,

	— Ээ, Ловро минь чи чинь яачихаа вэ? Амьтан дайрчихсан юм биш биз дээ? хэмээн дудганав. 

	Жолооч тааралдсан анхны сандал дээр лагхийн сууж эхлээд Карлинца руу, дараа нь Еглич рүү гайхан харав. 

	Тэгснээ хэл нь ээдрэн Карлинца руу чичилж,

	— Энэ юун галуу вэ? гэхэд Еглич шилэн савтай дарс руу харсан хэвээр,

	— Кар-рлинца, манай муу Карлинца байхгүй юу гэж чанга гэгч дуугарав.

	Жолооч гайхаж,

	— Энэ чинь чи юм уу? гэж асуугаад, — Чиний үс чинь тахианы сүүл шиг хаашаа сагсалзсан юм бэ? Үгүй бас хүзүүндээ шүр зүүчихжээ? Карлинца, чи Быстрын эх дагинатай адилхан болжээ. Чи өөрийгөө зэрэмдэглэчихжээ. Бүр үнэхээр зэрэмдэглэчихжээ. Би чамайг ийм царайтай байхыг чинь хараагүй юм байна! гэхэд Карлинца гоморхож,

	— Чи ер нь замын тэмдэг, шалгадаг газраас өөр юу хардаг юм бэ? гэв.

	Ловро нэлээд бардмаар,

	— Өөр хардаг юм бий шүү, хө. Нуур шиг шил, далай шиг дарс харж байна. Бид үүгээр муусайн бузар юмсыг ариутгадаг юм. Уг нь тэднийг живүүлбэл зохих юм, живүүлбэл таарна, мэдэв үү, чи? гэв.

	Юрий цөсөндөө чулуутай, уцаарлангуй, тарган, бас яггүй хартай, сүсэг бишрэлтэй эхнэрээ дагуулан орж ирэв. Тэдний хойноос нягтлан бодох Марьета, Альбинцатай цуг ирэв. Марьета хүүхдүүдээ арайхийн унтуулснаа Альбинцад хөөрч явна. 

	Дараа нь Люция, Магдалена хоёр зориуд юм шиг хамт орж ирэв. Чөргөр, царай муутай Магдаленагийн дэргэд Люция ёстой гялалзаж харагдана.

	Пезир тэднийг тосон бөхөлзөж Люцияг мэлрэн хараад,

	— Чи минь ч аргагүй л сарнай шиг содон байна даа. Зүрхийг минь ч ганц догдлоолоо!? Догдоллоо догдоллоо! гэхэд Люция аяархан дуугарч,

	— Дарга ирж яваа шүү хэмээв. 

	Пезир тогдгосхийн зангиагаа засаад тавцан өөд үсэрч гарав.

	Дарга нь харваас ямар нэг онцгой ялгарах зүйлгүй, дөч эргэм насны махлагдуу эр ажээ. Тэрээр бие даахын оронд их л дуулгавартай ханддаг, хүний анхаарал ер татдаггүй тийм төрлийн дарга нарын нэг. Пезир даргаа их хашир, юмыг яарч шийддэггүй гэх бөгөөд, харин Юрий бол даргаа урьдчилж юмыг цэгнэдэггүй, хүнтэй зөвлөхөөсөө нааш юу ч шийддэггүй хүн гэнэ. Карлинца болохоор нөгөө даргаа, юу ч болоогүй байж хамраа сөхсөн, өрөөлийн нүдэнд өртсөн өчүүхэн өвсийг анддаггүй атлаа өөрийнхөө толгой дээр дэнхэлзэх дүнзийг анзаардаггүй. Чөлөө цагтаа дипломат ажил, ан сонирхдогийг сайн мэддэг, машиныг нь барьдаг Ловро түүнийг арван хуруу шигээ мэднэ гэнэ.

	Даргын гэргий нь өөрөөс нь бүр залуу, намхан, савнаас нь саяхан гаргасан чихэр шиг сайхан бүсгүй ажээ. Тэрээр хэзээ ч, хаа ч гэсэн үргэлж нөхөртэйгөө хөтлөлцөн явна. Ярьж хөөрөхдөө хүртэл нөхөртөө наалдаж жийхгар саарал нүд өөд нь харна. Элдэв мууг хүүрнэгсэд эхнэр нь нөхрөө алдчих вий хэмээн их айдаг, нөхөр нь бүр ч илүү эмээдэг гэхчлэн ярина.

	Дарга юуны урьд ширээ дэрлэн унтаж байгаа жолоочийг хараад,

	— Баавгай шиг унтаж байх шив! гээд, — Би мань хүнийг очихыг нь хүлээгээд байлаа. Иймэрхүү л янзтай байгаа болов уу гэж мэдэж байсан юм. Та нар лав дарс юүлүүлээ биз дээ? гэхэд Еглич гуйвганаж,

	— Энэ их түр - түргэн согтдог нөхөр байгаа юм. Нэг аяга уугаа л согтох нь тэр. Толгойдоо шархадсан юм гэл үү дээ... гэв.

	Дарга,

	— Тийм ээ, тийм. Би мэднэ. Нуруундаа шархадсан байх. Тэр нь ч толгойд нь гай болохгүй. Баатар байх үедээ сахилга гэдэг юу байдгийг андахгүй сайн мэддэг байсан юм. Одоо ч тавиад туучихжээ. Бүр нэг хэнэггүй болчихжээ. Толгой нь гэмтсэн учир ийм юм л даа. Мань эр нэг бүсгүйн цонх руу чулуу шидтэл тэр нь ус цацах гээд хувингаа алдчихжээ. Хувин нь мань хүний толгой дээр буугаад тэр байхгүй юу... Ха-ха-ха! гэж бүүр нэг үнэнээсээ тачигнатал хөхрөв. 

	Пезир ч бас нулимсаа гартал хөхрөв.

	Даргын эхнэр жолоочоо илт бахархсан янзтай харна. Үгүй харахаас ч өөр яах вэ. Ловро ч лав ерэн таван кило доошгүй татдаг байх шүү гэж би ёжтойхон бодов. Шинэ зочид ирсээр удалгүй тасалгаа дүүрэв. Чийдэнгийн гэрэлд тамхины цэнхэр утаа хөшиглөн суунаглана. Радиогоор ардын дуу нэвтрүүлж байв. Пепца жүнзтэй дарсаа тарааж эхлэв. Юрий намайг тасалгааны буланд суулгав. Миний нэг талд ажилд ороод дөнгөж долоо хонож байгаа зээр шиг аймхай, бүрэг цэл залуу бүсгүй Эвица, нөгөө хажууд Карлинца суув. Карлинца өнөөдөр их л хорон үгтэй, уцаарлангуй байв. Тэрээр Юрийн ууртай харц, даргынхаа байж байгааг огт тоохгүй зогсоо зайгүй олон юм ярьж, энэ тэрийг гоочилно. 

	Юрий эхлэн аятайхан үг хэлж үдэшлэг явуулах тухай үйлдвэрчний хорооны шийд үндсэндээ биелж байна хэмээн цохон тэмдэглээд та бүхэн танилцаж цэнгэцгээ! Манай нийгэмд цэнгээнийг хорьдоггүй, түүнийг хортойд тооцдоггүй. Тэгэхээр бид хорвоогийн баяр баясгаланг хөхиүлэн дэмжиж хүмүүсийг аль болохоор аятай наргиж наадаасай гэж хүсдэг юм. Тэгэхдээ капиталист нийгэмд амьдарч байгаа юм шиг дургих биш (Юрий энэ тухай өгүүлэхдээ Триестэд албан томилолтоор хэд хэдэн удаа явахдаа үзсэнээ санажээ) харин хүмүүжилтэй хүмүүс шиг зохих ёсоор нэр төртэй байх нь зүйтэй гэв. 

	Үүний дараа хүрэлцэн ирэгсдийн эрүүл энхийн төлөө хундага өргөхөд тасалгаа дүүрэн хөгжөөн, баяр баясгалан болов. Би өөрөө өөртөө архи хундагалан илт уйтгарлаж, надтай ярих гэж хэд дахин оролдсон Эвицаг анзааралгүй архиа тогтоосоор суув. 

	Архи уух тусам гайхал Люция улам аятайхан санагдаад болдоггүй. Люция маань тэр үдэш ер бусын гоолиг харагдав. Хар өнгөтэй тафта хэмээх даавуун палааж өмсөж, гоё шүр хэлхэн хүзүүндээ зүүж, хар үсэндээ том цагаан цэцэг хатгажээ. Тэрээр Пезиртэй зэрэгцэн суужээ. Үргэлж инээд алдана. Пезир өөрөө дарс байн байн аягалж уугаад Люция руу наалдах нь халаг дөхөж сууна. 

	Надад гунигтай санагдан нүд маань гэнэт эвгүй болов. Эвица намайг бүжиглэдэг үү гэхэд би ганцхан «коло» хэмээх бүжиг хийдэг гэж худал хэлэв. Тэгэхээр тэр өөрийгөө ер бүжиглэдэггүй гэхэд энэ нь надад хачин санагдав.

	Түүнээс хойш би юу ч харж, дуулсангүй. Толгойгоороо ширээн дээр тавиастай гараа өөрийн эрхгүй дэрлэн унахад урьд ажсан нил хөх өнгийн цагаригууд нүдэнд эрээлжлэв.

	Намайг урьдынх шиг ахин нэг тийш аваад явахад үүлэн дээр хөвж байгаа юм шиг санагдав. Тэгээд сэргэхдээ би эвэрлэг модны мөчрөөр хийсэн дамнуурга дээр хэвтчихсэнээ, намайг дамнаж яваа улсын амьсгаадахыг мэдрэв. Тэр дөрөв уул өөд гарахдаа багтарч их л чанга хараана.

	Нэг дэх нь,

	— Гайтай шулам байна даа. Сум зоолгосон биш гранат шивчихсэн юм шиг жигтэйхэн хүнд юм гэхэд хоёр дахь нь,

	— Лүдийн өмхийг яана гэж амаа ангайлгүй шахам дуугарав.

	— Боодол дор нь өт язганаж байгаа байлгүй.

	Гурав дахь нь дөрөв дэхдээ хэлж байгаа бололтой,

	— Ямар байна? Чи дажгүй явна уу? гэв.

	Тэд хэсэг яваад амрах болж намайг газар тавив. Миний сэргэхийг хараад нэгдэх нь,

	— Хөөе, чи бутанд хэд хоног хэвтсэн юм бэ? Зургаа юу? Хатсан лийрээр хооллож, өвс ногоо зажилж байсан юм уу? гэхэд нь би,

	— Таван шөнө зургаан өдөр гэж тэр хар тамаас би долоон сарын нартай өдөр хагацсандаа инээмсэглэн хариулав. 

	Тэд намайг удалгүй эмнэлэгт аваачна, тэнд хөлийг минь хадна гэдгийг би мэдэж байв.

	Хоёр дахь нь

	— Чи их өлссөн хүн, хоол руу хамаагүй дайрч болохгүй шүү. Хэт идвэл ходоод чинь дэлбэрнэ шүү гэхэд,

	Гурав дахь нь,

	— Чи хатсан лийр хаанаас авсан юм бэ? гэв.

	Тэр гурвыг шүлсээ залгихад нь би,

	— Миний цүнхэнд байсан юм. Би өдөр бүр долоон лийр иддэг байсан. Харин ам жигтэйхэн цангадаг байлаа. Шөнө болохоор өвс ногоог нохой шиг долоодог байсан гэж хариулав.

	Нэг дэх нь,

	— Тэгж л таарна! гэж ахин дуугарахад дөрөв дэх нь хөлийг маань дуугүй боож байв.

	Боодол маань хатсан цусанд харлажээ. Хөлийг маань боож буй эрийн сахал самбай нь ургаад царай нь бүр цонхийчихжээ. Тэгээд тэд ахин дамнуургаа өргөн аахилж хараасаар явав. 

	Бид эмнэлэг хүрэх гэж үйлээ үзэв. Нэл ой үргэлжилж зам улам муудсаар өтгөн навчсын сиймхийгээр нар хааяа гийж, хөвдөт хөрсөн дээр гэрэл нь тусна... Хорхой шавж тасралтгүй дуугарна. Туулай зам хөндлөн гүйнэ. Тахир мөчрийн үзүүр дээр суугаад биднийг ажиглаж байгаа нэг хэрмийг би олж үзэв. Дахиад л туулай тааралдана. Тэр бидний буудахгүй гэдгийг мэдсэн юм шиг үл ажирна. Биднийг зөв замдаа орж эмнэлгээ олоход нэлээд орой болсон байв. 

	Намайг майханд хэвтүүлэв. Түдэлгүй бараг л нэг жижиг охин шиг залуухан сувилагч бүсгүй гүйж ирэв. Тэрээр цэрэг өмд, савхин гутал өмсөж, эрүү малгай хэлтгий тавьжээ.

	Бүсгүй хулганынх шиг жижиг шүдээ шазайлган хөгжилтэй инээмсэглэнэ. Тэр анх майханд орж ирэхдээ гайхаж хамраа таглав. 

	Тэгээд,

	— Үгүй, чи минь өмхийрч эхэлжээ гэж хэлэн гар хөлийн минь боодлыг тайчив. Тэгснээ, — Бүр өтчихжээ. Өвдөж байгаа биз? гэж асуув. 

	Би нүдээ анин дуугүй байв. Хамаг бие халуу оргин, тэнхээ тамир алдав. Намайг хөдлөхгүй болохоор сувилагч маань,

	— Залуугийн бие их муу байна, яана аа... гээд ус авчрахаар гүйв. 

	Удалгүй үхлээс айхаасаа бөөснөөс илүү эмээдэг нэг буянт өвгөн эмчтэй орж ирэв.

	Сувилагч,

	— Энэ хүн бутан дотор зургаа хоног хэвтжээ гэж аяархан хэлээд алчуур чийглэн духан дээр минь тавихыг би мэдэж байв. 

	Түүнээс хойш чухам юу болсныг бүү мэд. Харин зөвхөн эмчийн «За хөл гайгүй, гол нь гар, гар нь» гэх, сувилагчийн «их тэвчээртэй залуу юм. Мөлхөж байжээ...» гэж хэлэхийг сонсов. Би тун удтал юу ч харж сонссонгүй. Сүүлд нь нүдний урд хөх цагариг гялалзаж харагдав. Нэг хүн намайг их хүчтэй дугтрав. Нүдээ нээж харвал хулгана шиг жижигхэн шүдтэй нөгөө сувилагч маань дугтчиж байна. Тэр маань нулимсаа гүйлгэнүүлэн:

	— Зүгээр. Битгий цөхөр. Бие чинь сайжирч, чөлөөлөгдөхийг үзнэ. Эрүүл бид бол харин тэр үеийг үзэх үгүйгээ мэдэхгүй байна... гэж шивнэв.

	 

	 

	Харин энэ удаа Карлинца намайг дугтчиж,

	 — Хөөе, дуулж байна уу? Ширээ дэрлэж битгий унт! хэмээн шивнэв. 

	Би түүний хэлж байгааг дуулсангүй Зөвхөн өөрөө өөртэйгөө яриад юу ч сонсохыг хүссэнгүй.

	Би «Тэр дөрөв их бүдүүлэг яриатай боловч цайлган шударга хүмүүс байсан. Харин эндхийн хүмүүс сайхан яриатай, санаа муутай юм. Нөгөөх сувилагч хэн нэг хүнийг, «хөөе эрэмдэг ээ!» гэж дуудвал тэр нь Пезирын «найз аа» гэснээс аятай сонстоно. Би ер нь яахаараа хөхөөний өндөг шиг, харь хөндий урьдын цагт одоогийнх шиг ийм байгаагүй гэдгийг нотолсон энэ цементийн хэлтэст энд байх ёстой юм бэ? Одоогийн хүмүүс ч гэсэн тэдэн шиг амьдардаггүй шүү дээ» хэмээн өөртөө өчив.

	Гэтэл Карлинца,

	— Хөөе, ширээ дэрлэж битгий унт! гэж ахин шивнэв. 

	Намайг сэртэл хүмүүсийн хашхичих, хөгжим дуугарах чимээ чихэнд хадаж, хурц гэрэлд нүд гялбав. Онгорхой хаалгаар харвал зэргэлдээх өрөөнд улаан дэнлүү асаатай, Пезир Люциятай бүжиглэж байв. Миний өөдөөс харсан ширээний ард Эльза авгай хов хоосон өөд ширтэн орь ганцаар сууна. Ловро, Еглич хоёр гудамд өөд өөдөөсөө харан турк маягаар сууж ганхан «Сэрүүн сүүдэрт...» гэж чанга дуулна. Өрөөний нөгөө буланд Юрий, дарга хоёр зогсоно. Дарга цуваа өмсчихжээ. Тэд яриандаа халсан шинжтэй,

	Даргын,

	— Зарчмын хувьд.., зарчмын хувьд би тантай санал нэг байна. Манай словены хөл бөмбөг зохих түвшиндээ хүрээгүй байна... гэх нь надад сонстов.

	Би энэ агшинд Люциягийн надтай бүжиглэнэ гэж амласныг гэнэт санав. Тэгээд босож хагас дутуу ухаантай гуйвсаар зэргэлдээх өөрөө рүү зүглэв. Яг энэ үед бүжиг дуусав. Люция хаалганы хажууд янжуур зуун зогсоод түүнээ Пезирийн зуусан янжуураас асааж байв. Би түүнийг ширтэн харж «Энэ чинь Люция юу? Люция мөн гэж үү? Эсвэл би эндүүрч байна уу? Намайг үнэхээр мартчихсан гэж үү?» хэмээн бодсоноо нэг юм дуугарав. 

	Пезир арзайтал инээмсэглэх аядаж, Люциягийн нүд бүр ууртай ёозгүй харагдав.

	Люция уцаарлан,

	— Чи согтуу байна шүү дээ. Явж унтвал таарна гэхэд Пезир

	— Наадах чинь бөөлжих нь байна. Хувцсыг чинь балиартуулчих вий? гэж нэмж хэлэв.

	Би хөдлөлгүй тэднийг гөлийн харсаар байв. Гэтэл Пезир,

	— Бушуу яв! гээд намайг түлхэх гэв.

	Би тэвчээр алдаж муусайн чөтгөрүүдийг яасан ч яадаг юм бэ хэмээн бодов. Тэгээд тайвшрахыг хичээж дуугүй болсноо, үгүй би нэг цохиод авъя. Зүүн гараараа намалдаг өөд нь дэлсээдэхье гэж шийдэн хоёр нүдний нь дунд нударгаараа байлгаад авав. 

	Люция бархирч, хүмүүс түр чив чимээгүй болов. Бүсгүйчүүл гүйлдэн ирж, ахин бүр өөр дуу чимээ гарав. Альбинца гараа зангидан цээжин дээрээ бариад,

	— Наадах чинь согтуу байна, шал согтуу байна. Чирч гаргаад хая хэмээн бархирав.

	Еглич,

	— Наадуулаа цохиод ав! гэж хашхирав. 

	Пезир нулимсаа арчин сөөнгө дуугаар,

	— Тахир дутуу биш бол ч би үүнийг цохичихмоор л байна гэв. 

	Юрий бүгдэд хандаж,

	— Та нар яах гэж дургүйг нь хүргээд байгаа юм бэ? гээд намайг гаргах гэж оролдов. Тэгээд намайг зэвүүн харахаар тэр дуугүй болоод орхичхов.

	Альбинца,

	— Энэ ер нь нэг өдөр автомат буу авчраад биднийг шүршинэ шүү! гэж гонгиноход Ловро шалан дээрээс босохыг оролдон,

	— Үгүй, нээрэн тэгвэл яана! гэж дуугарав.

	Дарга олны дундуур хүрч ирж миний мөрнөөс бариад,

	— Чи чинь яаж байгаа юм бэ? гэж чихэнд маань шивнээд, — Чи биднийгээ дахиад гутаах нь. Нэг үхрийн эвэр доргивол мянган үхрийн эвэр доргино гэдэг. Зөвхөн чи биш бид бүгд буруутна гэв.

	Би Пезирийг ахин цохих сон гэж бодсон авч, ганц сайн доромжилъё. Бүр ёстой нэг үхтэл нь муухай хэлье гэж бодон өөдөөс нь хараад,

	— Амиа хаацайлагч минь, би чамайг андахгүй шүү! гэж аяархан хэлэв.

	Тэрээр гөлрөн амаа ангайлгаад айж мэгдэн зогсов. Миний араас нэг хүн дугтрахад эргэж харвал Карлинца байв.

	Тэр инээмсэглэж толгой дохиод,

	— Хөөе явъя. Чи кофе чанахад надад тусална гэж амласан шүү дээ! гэв.

	Би хэн рүү ч харалгүй эргээд түүнтэй цуг явав.

	Хийн халаагуур дээр ус буцалж буланд хоосон шил өрөөстэй байв. Марьета угаалтуурын хажууд зогсон нүүрээ хүйтэн усаар шүршинэ. Цэцэрлэг рүү харсан онгорхой цонхоор одтой цэлмэг тэнгэр харагдана. 

	Карлинца,

	— Маргааш хүйтрэх нь гэв.

	Бид хоёр шалан дээр тавиатай халаагуурын дэргэдэх сандал дээр суув.

	Өрвийж уцаарласан би,

	— Хм гэж дуугараад ажиж харвал халуун усны өрөөнд нэг юм хөдлөн мэгшиж уйлах чимээ сонстов. 

	Карлинца,

	— Хөөе байг. Магдалена байгаа. Жаахан үймрээд уйлж байгаа юм. Би хивс дэвсээд хэвтүүлчихсэн. Зайлуул, амарч тайвшраг. Энэ Юрий бүр хэтрүүллээ. Нөгөө архи нь толгой тархи мансууруулж гүйцлээ. Магдалена жаал юм балгахаараа л уйлдаг юм. Хүүхдүүдээ өрөвдөөд л тэр дээ, хөөрхий гэв.

	Өрөөнөөс «Сэрүүн сүүдэрт...» хэмээх дуу ахин сонсогдсоор байв.

	Карлинца,

	— Мөн ч их ууж дээ гээд буцалсан усанд кофегоо хийж таглаад, — Тэгэхдээ сүрхий харчуул юм даа. Тийм ээ? гэхэд би Магдаленагийн чухам яагаад уйлж байгааг мэдэхийг хичээж,

	— Хм. Наргихаар ирээд уйлж унжиж байдаг гээд халуун усны өрөө рүү шагайхад юу ч харагдсангүй. Угаалгын тэвш нь их гүн, Магделана дөнгөн данган тавин нэг хүрдэг учир харагддаггүй юм байх гэж бодов.

	Марьета нүүрээ усаар шүршиж дуусан арчаад дуугүй гарч одов. Карлинца кофетэй савны дор шийгэх халаагуурын цэнхэр дөл харан дуугүй сууснаа нэг юм бодож инээмсэглэв. Би түүн рүү хараад гэнэт энэ Карлинца ерөөсөө хамраа сөхдөггүй хүн юм. Амьдралдаа элдвийг үзэж зүдрээ байх даа гэж бодов.

	Карлинца миний ажихыг мэдээд хачин жингэнэсэн дуугаар,

	— Люция ч өнөөдөр ганц үзүүлж байх шив дээ гэхэд би юу ч хариулж чадсангүй.

	— Пезир эргүүлээд байхаар тэгж байгаа юм. Пезирийг сууна, өөрөө хатагтай болно гэж найдаж байгаа байх. Тэгвэл ч ёстой эндүүрэл байгаа! Түүний эх дагина болох ч саранд хүрэх шиг юм байх аа.

	Би дахин, юу ч дуугарсангүй.

	— Пезир ч бас эндүүрч байна. Өөрийгөө анхных нь болно гэж бод оо болов уу. Люция Майн нэгний орой сэргийлэхийн нэг юмтай нөхөцсөн. Тэгээд дараа нь үр хөндүүлсэн. Манай дарга ч бас зүгээр байгаагүй.

	Би гайхаж,

	— Чөтгөр авмар! гэв.

	Карлинца инээмсэглэж,

	— Чи түүнийг үнэхээр халдашгүй хүүхэн гэж боддог уу? гэхэд нь хоолой ам хатан аягүйрхэж,

	— Би түүнийг чинь огт мэдэхгүй гэж огцом хариулав.

	Би дуугүй болоод,

	— Юм уух юм сан гэж хэлэн үүд рүү харав. Карлинца,

	— Түр хүлээж бай гээд түргэн гэгч босож шилэн савтай архи, хоёр шил аяга авчирч аягалаад,

	— Зарлаг аа, миний эрүүл мэндийн төлөө ядаж нэг удаа уу даа! Би өнөөдөр гуч хүрлээ. Залуу нас минь баяртай гэв.

	Би гайхан түүнийг ажвал нүд нь яльгүй залирхаг атлаа гунигтай харагдав.

	Би,

	— Эрүүл мэндийн чинь төлөө! гэж аягатай архиа өргөн цалгитал нь тулгаад ганц амьсгаагаар хөнтөрчхөөд, — Би ч бас гуч эргэм настай гэдгээ дурсан хэлээд, энэ маань аз жаргалтайдаа надтай уугаагүй дээ. Өөр хамтарч уух хүн байхгүй байж таарах нь хэмээн бодов.

	Карлинца бадируун өвдгөө охин шиг тэврэн сууснаа зэмлэнгүй аялгатайгаар,

	— Зарлаг аа, чи яагаад нэг эв хавгүй байдаг юм бэ? гэж асуухад би түүний юу гэж хэлэх гэснийг дорхноо ойлгов. 

	Карлинца чанга инээж,

	— Би бас мангуу амьтан шүү. Толгойд орсноо чалчиж байдаг. Энэ ер нь буруу биз, тийм ээ? гэв.

	Би,

	— Яагаад? хэмээн хэлээд санаснаасаа өөр юм хэлэв гэж бодов. 

	Хүн өөрийнхөө бодож сэтгэж байгаа бүхнийг ний нуугүй хэлбэл аятай байдаг байх аа. 

	Карлинца миний гарыг илж,

	— Хөөе, зарлаг аа! гэж шивнэв. 

	Би түүний өөдөөс зүрхэлж харсангүй. Зөвхөн том, хэрзгэр гар дээр минь тавиастай бяцхан бор гарыг нь ажив. 

	Тэрээр,

	— Зарлаг аа, чухам юу гэгч болж байгаагаа.., инээх уйлахаа хүртэл мэдэхгүй тийм үе чамд байдаг уу? гэхэд би баярлаж,

	— Аа мөн! гээд түүний гарт минь эелдгээр хүрэхэд хамаг бие таатай болж, — Байлгүй яах вэ. Чухам яагаад ч юм бүү мэд. Байдаг л юм. Яг л хүүхэд шиг болчихдог юм гэв.

	Тэрээр,

	— Тэр шүү. Одоо би яг л тийм байдалтай байна. Тэгээд маргааш өөрийгөө шоолон инээж мэдэх юм. Би чамд өөрийнхөө тухай ярьж өгнө өө гэхэд би сэргэж,

	— Би тайруулсан гараа өвдөхөд элдэв юм боддог юм. Түүн шиг л байдаг байх даа. Тийм үү? гэв.

	Би түүнд, “мөн ч хачин шүү. Биелээгүй мөрөөдөл, мартагдах дөхсөн анхны хайртай л төстэй дөө” гэж хэлэх гэснээ болив. Учир юу гэвэл нэгд хоолой минь хатаж аргаад, хоёрт би тийм юмны тухай ярихдаа дүй муутай хүн.

	Карлинца, 

	— Тийм ээ, гэж инээмсэглээд, — Нээрэн л тиймэрхүү юм даа гэв.

	Бид хоёр дуугүй суув. Халаагуур дээрх кофе бургилан буцалж цонхоор шөнийн цэвэр агаар сэнгэнэнэ. Кофе болж Карлинца аяга авчрав. Эхлээд аягалснаа надад өгөв.

	Тэгээд кофегоо аягалж төмөр тавиур дээр тавихад Марьета түүнийг нь өрөө рүү авч одов.

	Энэ үед үүд цэлийтэл онгойж байсан учир би өрөө рүү сэм харан шилтэй дарснаас аягандаа шамдангуй хийн тогтоож байв. Гэтэл тэр бүхнийг би гэнэт өөр нэг ертөнцөөс ажиглаж байгаа мэт надад санагдав. 

	Би надад хамаагүй тэдгээр зүйлсийг айвуухан тунгаан ажиж суув. Еглич, Ловро нар дуулан хүлээн авагч, эгшигт хайрцаг хуучин хэвээр нижигнэсээр байна. Гундуу царайлсан Эльза авгай пальтогоо авч өмслөө. Тэрээр гарахынхаа өмнө хүрэн үстэй толгойгоо угаалгын өрөөний хаалгаар цухуйлган намайг маргааш өглөө эгшигт хайрцгаа аваачиж өгнө биз? хэмээн асуув. Нүдийг нь ажвал надад бас итгэхгүй байгаа бололтой. Пезир Люцияг өвдөг дээрээ суулган тэврээд ширээний ард суух бөгөөд Люция шүдээ яралзуулан инээнэ. Пезирийн нүд сүүмэлзэж нэг гараараа Люциягийн банзал доогуур тэмтэчнэ. (Түүнийг би ширээний доогуур харав). Дарга нь яваад удаагүй учир Юрий эв эрүүл харагдана. Тэрээр өвчтэй эхнэрээ гэр лүүгээ явуулчхаад Эвицаг үнсэх гэж гоочилно. Эвица зэвүүцэн хоёр гараараа Юрийгийн бүдүүн хүзүү рүү түлхэнэ. Магдалена гэнэт дүйнгэ царайлан босож хараад угаалгын тэвшнээс гарч ирэн улайсан нүдээ арчин гудмаар дуугүй явж далд оров. Карлинца хойноос нь нэг юм чанга хэлээд кофегоо яаралгүй аягалав.

	Энэ үед Альбинца ширээн дээр гарч суун банзлаа өөд болгоход оймсны нь татуурга харагдав. Тэрээр уанстеп гэдэг бүжиг хийх гэж байгаа юм шиг хөлөө хөдөлгөж эхлэв. Ловро тэнтэр тунтар гишгэн Альбинца руу хүрч очоод түүнийг эв дүйгүй тэвэрснээ өрөөсөн гараараа шалан дээр цочмог буулган,

	— Хар гахай! гэж хашхирав. Альбинца тэвдэн чарлахад Еглич үүдээр орж ирэв.

	Тэрээр,

	— Танкчин минь, наад муу бялдууч могойгоо ганц болгоод өг гэв.

	Ловро Еглич руу харж,

	— Хэлэх үү, хө? хэмээн итгэлтэйгээр асуухад Еглич туранхай цээжээ дэлсэн,

	— Хэл, хө! гэв.

	Ловро ширээн дээр гарч гуйван,

	— Хөөе, та нар, та нар... гэхэд Юрий,

	— Чи юу гээд байгаа юм бэ? гээд гараас нь угз татав. 

	Харин Ловро Юрийг түлхэхэд тэр нь хүчиндээ хана мөргөв.

	— Та нар, та нар цөмөөрөө хөрөнгөтний шаар...

	Еглич,

	— Дэлс! гэж хашхирав.

	— Та нар архидаж, авгайчуудтай новширч байвал л болоо. Та нарыг аянга ниргэвэл таарна.

	Пезир уурлан улайж,

	— Даврагч! гэж хашхираад Юрийд дохисон боловч тэр нь ойр байсангүй. 

	Ловро цааш нь,

	— Та нарт социализм ямар хамаа байна! Би та нарын барааг харахгүйн тул зуун жилийн хойно төрдөг байжээ... гээд олныг тойруулж харан инээж, — Та нарт хэлэх гэснээ өч өө биз дээ? Та нар цуглаан дээр надаар үг хэлүүлдэггүй шүү дээ! Энд чинь санаснаа нэг хэлнэ ээ, хө. Болоогүй, би бол зөвхөн үнэнээ л хэлж байгаа юм. Хариу нь ирнэ ээ гайгүй! гэж хэлээд ширээнээс бууж Егличийн хүзүүг тэвэрч хоёул «Цус урсахад дарс асгарах яамай» гэж дуулав.

	Карлинца босож хаалга ууртай хаахад би үзэж байсан киногоо гэнэт тасалдсан юм шиг нүдээ аниад ахин харав.

	Тэрээр,

	— Бүр эргүүтэж гүйцжээ хэмээн гунигтай хэлээд, — Ямар цэнгээн байх вэ дээ. Тийм үү, зарлаг аа? гэж шивнээд, — Хоёул өөрөөр цэнгэнэ ээ. Гучин насаа цуг тэмдэглэнэ гэв. 

	Карлинца намайг тэвэрч халуу оргисон цээжиндээ толгойг минь наагаад, 

	— Чи минь, бид бүсгүйчүүд тэвчээргүй хүмүүс. Харчуул та нар бол үргэлж болгоомжилдог хашир толгойнууд. Гэтэл одоо шал өөрөөр эргэлээ гэв.

	Хажуудаа байгаа хүнийг хулгана шиг шүдтэй сувилагч, Люция хоёрын хэн нь болохыг би таньж ядан байв. Харин судас, шанаа минь гүрэлзэн халуу оргиж бүх бие тавирч аятайхан болохыг мэдрэв. Ингээд удаан хэвтвэл ч бас л зүгээр сэн гэж санагдана. 

	Би, бүсгүйн зөөлөн үс нүүрийг минь шүргэж, халуу төөнөн догдолсон нүцгэн цээжээ биед нь минь наалдуулахыг мэдрэв. 

	Гэтэл энэ бүхэн гэнэт үгүй болж аймшигт явдал ахин шүглэв. Надад ой хөвч, хад буюу бутан дунд зоосон майхан дахин харагдаж, эрүү малгайтай хар үст бүсгүйн «Үгүй чи минь өмхийрч эхэлжээ» гэх дуу сонстов. 

	Тэр бүсгүй Люциятай.., «Чи мөн хачин хүн шүү» гэж хэлж байсан Люциятай адилхан мэт санагдав.

	Надад Нинагийн харанхуйвтар өрөө, галгүй болсон нүд ахин харагдав. Тэр бүхэн намайг хорин нэгэн он гэхээр арван найм, гуч-гуч-гучин хоёртой байх нь. Эх дагина! гэж хэлтэл ажсаар байв. 

	Би өрөөсөн нүдэт Мишкотой зуушны газар орчихсон ярилцаад ер хэл амаа ололцдоггүй. Бид хоёр чинь яагаад тохирдоггүй бил ээ? Гэтэл гэнэт Пезир ороод ирлээ. Намайг өөрийг нь цохичихсоноос хойш нулимс нь гүйлгэнэсэн хэвээр байх юм. Тэр Люцияг тэврээд банзал доогуур нь тэмтрэхэд, Люция таашаан инээд алдана. Ловро ширээн дээр гарч гараа өргөөд зөнч Мойсей шиг дүртэй «Та нар муусайн шаарнууд» гээд зандарч байх юм. Еглич, тэр хоёр «Цус урсахад, дарс асгарах ч яамай» гээд дуулна. Эгшигт хайрцаг зүү нь пянзны элэгдсэн газар тогтож «гвардийн ахмад, гвардийн ахмад» хэмээн сонстох болтол чахарсаар байв. 

	Мартагдсан, бүдэг бадаг санагдах үйлс зүүд нойрны гүнд бодогдон дүр төрх маань кинонд гарч байгаа юм шиг тодхон харагдав. Би яагаа ч үгүй эрт өтөлчихсөн нэг муу тахир дутуу амьтан цэвэрлэгчийн шүүрээ хадгалдаг шүүгээнд сөхрөөд суучихсан баахан өөдгүй хүмүүсийн гайгаар уйлж суух юм. Европыг чөлөөлөхөд оролцож, уруудсан хорвоог хөл дээр нь босгоход тусалсан би, муу эгшигт хайрцгаас эмээгээд чичирч байх юм. Хар хурдаараа зугтаад хамаагүй чанга хашхирмаар хачин бодол гэнэт төрөв. Ингэж байхад винтов, гар бууны аль нь ч тус болох шинжгүй. Үгүй ер нь юу ч нэмэр болохгүй. Өөр хүмүүс ирүүлж хувьсгал мандуулах хэрэгтэй. Тэгэхдээ арайхийж нэг юм эрээчдэг, сайндаа л «Тахир дутуучуудын мэдээнд» бичсэн юмыг ойлгодог, бас тэгээд «гажигтай» тахир дутуу хүн бол хэрэггүй гэж зүүдлэн хашхирах гэснээ сэрчхэв.

	 

	 

	Би эхлээд хаана байгаагаа ч мэдсэнгүй. Гарт маань нэг их хүйтэн юм тааралдав. Тэгсэн чинь угаалгын тэвшинд ороод хэвтчихсэн, хажуугийн цонх онгорхой байв. Бодвоос гадаа өдөр болчихсон янзтай. Тунгалаг шөнийн маргааш манан татжээ. Би өндийгөөд Карлинцаг сэрээхгүйг хичээж аяархан босож угаалгын тэвшнээс гарав.

	Би, бид хоёр чинь яагаад угаалгын тэвшинд орчихдог билээ. Мань хүн л энд хэвтсэн нь дээр гэж үзэж дээ. Харьж болохгүй, нөхрийг нь нас барснаас хойш тэднийд баахан улс суулгачихсан гэж байсан. Энд ч бүр зориуд зэхсэн юм шиг дажгүй юм. Надад ялгаа юу байх вэ. Ганга эрэг, хог новш, өвсний саравч, уул хаданд тэрийж, майханд, дамнуурга дээр хэвтсэн нохой долооморт угаалгын тэвшинд хажуулах ч гайгүй байна гэж бодов. 

	Карлинца өвдгөөрөө атийж, сандлын зөөлөвч дэрлэн унтаж зүүдлэн инээмсэглэнэ. Би «зайлуул даа, сайхан зүүд зүүдлээ юм болов уу?» гэж бодон бас инээмсэглэв. 

	Би пальтогоо авч эрүүг нь тултал нөмөргөв. Тэр маань хувцсаа ярчихсан, угаалгын өрөөнд зэврүүн байв. Би шалан дээр тавиатай хэвээр байсан шилэн савтай дарснаас нэг балгыг уув. Тэгснээ ярвалзаад тэр гашуун золигийг угаагуур луу нулимчхаад хувцаслан, үүдээ онгойлгосхийж гудам руу харахад ёстой амьд сүнс байх шинж алга. Үдэшлэг дуусаж тарсан бололтой. Архи тамхины үнэр газар сайгүй ханхална.

	Би эгшигт хайрцгаа авч савд нь хийж баглан хаалганы хажууд тавиад өлмий дээрээ сэм гишгэн явж угаалгын өрөө рүү шагайхад Карлинца унтан инээмсэглэсээр байв. Би өөрийн эрхгүй гараа сунган хар үсийг нь илж, «Торго шиг яасан зөөлхөн юм бэ?» хэмээн бодсоор гудам руу гарав.

	Би хаалгаа онгойлгон эгшигт хайрцгаа авч гаднах үүдээ хаагаад шатаар буув. Намайг гадаа гарахад надад «Зарлаг аа, чи эгшигт хайрцгаа аваачиж өг» гэх мэтчилэн хэн нэг хүний тушаалгүйгээр ажил үүргээ гүйцэтгэхээр удаан хугацааны дараа эргэж ирж байгаа хүний сэтгэл санаа шиг таатай бодол төрлөө.

	Би бас «Манан хөшиглөжээ. Эльзагийн үе мөчний хууч хөдлөн зовоож байгаа даа. Бас эгшигт хайрцгийнхаа төлөө санаа нь түгшиж бий дээ» гэж бодов.

	 

	 

	Би зассан орон дээр хувцастайгаа хэвтэнэ. Өрөөнд цонх байхгүй учир гэрэл асаалттай байв.

	Орны хажуу дахь жижиг ширээн дээр эгшигт хайрцаг тавиатай, үл ялиг цуурсан пянз эргэлдэнэ. Булангийн шүүгээний хажуу дахь ширээн дээр хоосон ваар харагдана. Миний дээр нь таван хошуу сийлсэн автомат буу хананд өлгөөтэй байна. Тэнд бас нэг газар хоёр сандал тавиастай харагдана.

	Би адар харан хэвтэж «Тэдэнтэй би дуулаагүй, тэгээд ч бас цэнгээгүй» гэж намуухан аялах эгшигт хайрцгийг чагнан байв.

	Гэтэл нэг хүн хаалга тогшив. Намайг хариу дуугарч амжаагүй байтал үүд онгойж Карлинца шагайв. Тэрээр ямар нэг юм эрсэн юм шиг өрөө ажсанаа орж ирээд

	— Яагаа вэ, чи? Энэ баларсан юмаа зогсоо гээд эгшигт хайрцгийг зогсоон орны маань зах дээр суув.

	Тэрээр миний нүүр өөд харсаар байв. Царай маань цонхигор байсан байх л даа. Тэгэхдээ би нэн тайван байв.

	— Яагаа вэ, чи? Өвд өө юу?

	Би толгойгоо сэгсэрч,

	— Үгүй өвдөөгүй. Би эв эрүүл гэв.

	— Эгшигт хайрцгаа аваачиж өгөхгүй яагаа вэ? 

	Би,

	— Минийх болсон гэж түүний гайхсан нүд рүү инээмсэглэн харж аяархан хариулав. 

	Карлинца мөрөө хавчисхийн инээмсэглэж,

	— Юу гэж шогчлоод байгаа юм бэ? гэхэд би,

	— Нээрэн минийх. Эльза надад өгсөн. Надад худалдаж ч магадгүй. Нина нь Эльзаг үдэшлэгээс харьсны дараа удалгүй нас баржээ гэв.

	Карлинца наманчлан мөргөөд,

	— Чи тэгээд одоо дуугаргаад байх гэж үү? гэв.

	— Дуугаргалгүй яах вэ.

	Тэрээр,

	— Чи чинь албан ажлаа яах юм бэ? Эгшигт хайрцагтай болсноос хойш ажилдаа очихоо яагаад болчхов? гэхэд би,

	— Юун албан ажил? гэж гайхан асуув.

	Карлинца намайг ухаан самуурчээ гэж сана аа болов уу? Миний нүдийг ажихад тийм байсан байлгүй. Тэр миний гараас барьж над руу тонгойгоод,

	— Юу, ямар ажил гэж? Албан ажилдаа очъё л доо гэв. 

	Карлинца инээн алгыг минь цохиж,

	— Чи Пезирээс айгаа юу? гэв.

	— Надад түүнээс айх юм даанч алга.

	— Чи яагаад ажилдаа очихгүй байгаа юм бэ?

	— Өнөөдөр чинь ням гараг шүү дээ.

	— Юуны чинь ням гараг. Даваа гараг болчхоод байхад. Би сандрахдаа чам руу ирлээ. Нойрт минь, чи ням гарагийг унтаад өнгөрөөчихжээ.

	Би,

	— Үгүй хаанаас гэж толгойгоо сэгсрэн, — Би бүр түр ч дуг хийгээгүй. Эльзагийнхаас эргэж ирээд эгшигт хайрцгаа тувт дуугаргаад байсан гээд, — Үгүй би нээрэн өдөржин, шөнөжингөө өнөөдөр өдий болтол дуугаргалаа гэж үү? хэмээн гайхав.

	Карлинца,

	— Хаанаас даа! гэж инээмсэглээд айсан аяс харцанд нь илрэв. 

	Тэрээр автомат буу өлгөөстэй хана руу хялавхийгээд над руу харав.

	Би түүний харцыг ажаад,

	— Би тэр албан ажилд дахиж очихгүй. Бүр заяа нь очихгүй. Тийм газар надад хийх юм байхгүй. Миний алдас байжээ. Би алджээ. Ойлгов уу, чи? Би тэр албаны тухай сонсох ч дургүй байна гэхэд сэтгэл үймэрч царай минь минчийв.

	Карлинца ахин инээмсэглэж,

	— Тэгээд яах юм бэ? гэхэд нь би,

	— За хө.., гэж инээмсэглээд, — Урьд манай нутагт нэг том эгшигт хайрцагтай лам байсан юм. Тэр нь бүр хулууны цэцэг шиг том бүрээтэй байсан. Ламтан зул сарын баярын өмнөхөн түүнийгээ цонхон дээрээ тавиад, тогооч нь ажиллуулахад «Гэгээн шөнө, буянт шөнө» хэмээх дуу тосгон даяар хаддаг байв. Тэгэхэд би нэг муу маалинга өмдтэй, хөл нүцгэн жаал чавхдаж байсан юм. Гадаа зэврүүн, заримдаа цас дарчхаад байхад түүнийг сонсох гээд дулаан өрөөнөөсөө тувт гүйж гардаг байв. Харанхуй шөнө бол бүр ч сайхан... гээд түүний эмээсэн нүд рүү тайвуухан харав.

	Карлинца,

	— Чи юунд үүнийг надад ярьж байгаа юм бэ? гэхэд би,

	— Юу, юунд ярьж байгаа юм бэ гэж? Би бөөн пянз худалдаж аваад нутагтаа явна гэж түргэн хэлээд, — Манай нутаг маш хол. Бурхан, хүн хүршгүй газар. Тэнд үзээд өгье ч гэсэн эгшигт хайрцаг байхгүй. Нөгөөх лам аль дивангарт эгшигт хайрцаг, тогооч, эдлэнтэйгээ шатаж сүйрсэн. Би очоод урьдынх шигээ үхэр хариулна. Би тэнгэр сайхан үдэш эгшигт хайрцгаа тавьж тоглуулахад тосгоныхон маань дууг минь сонсон уярна гэв.

	— Чиний дууг уу?

	— Бидний дууг сонсоно. 

	Карлинца толгойгоо сэгсрэхэд нүдэнд нь нулимс гүйлгэнэв.

	Тэрээр дуу алдан,

	— Мөн ч сайхан юм бодох юм даа! Чи тэр нутгаа диваажин гэж санаж байна уу? гэхэд би адар өөд хараад

	— Би тариачин хүн. Өрөөсөн гартай хүн. Энд яагаад ч амьдаршгүй. Эсвэл архинд орно, үгүй бол нэг өдөр өөрийгөө гарцаагүй буудна. Би нутаг, ургийнхантайгаа амь зууна гэв. 

	Би Карлинцагийн гарыг барьж чанга атган,

	— Карлинца, чи надад итгэдэг үү? гэхэд тэр,

	— Итгэдэг хэмээн өчив.

	— Чи надад итгэдэг бол сайн байна. Өрөөл бусад нь намайг тэтгэвэр авдаг болохоор ажил хийх дургүй байна гэлцэнэ биз.

	Бид хоёр бие биесээ ширтэн нэг хэсэг дуугүй байв.

	Тэгээд би,

	— Би нутагтаа очиж байшин барина. Мэдэв үү? гээд, — Би манай байгууллагынхан шиг тийм хүмүүс үзээ ч үгүй, мэдэх ч үгүй. Гар мухар намайг тэдэнтэй ажилла гэж явуулсан юм. Тэр маань толгойгүй комиссарыг бригадад илгээснээс ялгаагүй болжээ гэхэд Карлинца,

	— Ёстой нэг сүсэгтэн юм даа! гээд инээв.

	— Магадгүй гэж хариулаад, — Би хүний царай харахгүй. Нутаг ургийнхнаа бараадна гэхэд Карлинца,

	— Чи минь хувьсгал мандуулсан шүү дээ. Ямар би мандуулсан биш. Үгүй, тэгэхдээ чи минь, бүтэшгүй юм... бүр яасан ч бүтэшгүй юм бодоод байгаа юм биш биз гэв.

	Би,

	— Үгүй, тийм биш. Тариачин хүн бүтэшгүй юм боддоггүй юм. Би бүр санаснаасаа нухацтай юм бодсон гэж хэлснээрээ зүтгэв.

	Карлинца цагаа харан тэвдэж,

	— Цаг болчихжээ гэхэд нь би,

	— Битгий яв л даа гэж гуйв.

	— Явалгүй горьгүй. Чи минь мэднэ. Очихгүй бол юу гэлцэх вэ.

	Би

	— Чи минь азна л даа гэж бүр махран гуйв.

	— Үгүй болохгүй.

	Би

	— За тэгвэл яв даа гэхэд Карлинца,

	— Чи өөрөө яах юм бэ? Ерөөсөө очихгүй гэж үү? гэв.

	— Үгүй очихгүй, надад тэнд хийх юм байхгүй.

	— Тэгвэл чи хэзээ явах юм бэ?

	— Аль болохоор түргэн явна. Өнөөдөр... маргааш явна.

	— Бид дахиад уулзана биз дээ?

	Би,

	— Чи юундаа яараад байгаа юм бэ? гэж зэмлэнгүй хэлээд, — Би чамайг азна гэсэн шүү дээ гэхэд Карлинца уйлах нь халаг,

	— Ямар хэцүү юм бэ? гэж санаа алдаад, — Очихгүй бол болохгүй гэдгийг чи сайн мэдэж байгаа шүү дээ гэв.

	— За өөрөө л мэд. Явбал яв. 

	Карлинца босож үүд рүү өлмий дээрээ аяархан явж очин босго дээрээс эргэж хараад,

	— Явахынхаа өмнө очоорой, за юу? гэж шивнэв.

	Би Люцияг дурстал «Энэ ч бас чамд огт хамаагүй» гэх нэгэн сэтгэгдэл өөрийн эрхгүй төрлөө.

	Би Карлинцад юу ч хэлсэнгүй. Тэрээр тэгээд дуугүй гарч одов. Яахын аргагүй их хүч тэнхээ орох мэт гэнэт бодогдов.

	Би босож угаалтуурт хүйтэн ус хийгээд бямба гарагаас хойш анх удаа ганц сайн угааж авав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

